
Til høyringsinstansane 

Du sit no med eit høyringsutkast til ny strategiplan for kulturpolitikken i Sogn og Fjordane. 
Sogn og Fjordane fylkeskommune har teke mål av seg til å utforme ein ny og framtidsretta 
strategiplan som syner kva visjonar og mål som ligg til grunn for dei politiske prioriteringane 
i fylket. Planen vil legge føringar for korleis dei verkemidla fylkeskommunen rår over skal 
nyttast 
 
Strategiplanen syner kva slag utfordringar vi meiner fylket har innan dei ulike delane av 
kulturlivet, kva mål vi set oss for desse utfordringane, kva vi har for ressursar og kva for 
verkemiddel vi kan bruke for å nå måla.  
 
Dei overordna måla og visjonane for fylket, har ein tidshorisont fram til 2020, medan dei 
konkrete måla og tiltaka innan dei prioriterte satsingsområda skal gjennomførast i perioden 
2008 – 2011. 
 
Kvifor treng Sogn og Fjordane ein strategisk kulturplan? 
Det finst mange svar på eit slikt spørsmål. Vi har svart slik: 
 

· Setje kulturpolitikken på dagsorden og skape større merksemd og debatt kring  
kultursatsingar.  

· Skape ein felles plattform for dei ulike aktørane som tek del i og utformar 
kulturpolitikken 

· Skape forståing for kva slag utfordringar kulturlivet i fylket møter. 
· Skape forståing av kva slags ressursar som finst og korleis vi kan ta dei i bruk. 
· Konkretisere ein heilskapleg og samlande strategi for korleis fylkeskommunen skal 

engasjere seg i kulturpolitikken. 
· Gje eit grunnlag for konkrete prioriteringar og handlingar i fylkeskommunen 
· Gjere fylkeskommunen til ein tydelegare samarbeidspart  

 
Høyringa 
Fylkeskommunen ser på høyringsrunden som viktig for å få fram ulike synspunkt og skape 
diskusjonar kring utvikling av kulturen i fylket. Dei store og grunnleggande spørsmåla sett frå 
vår side, er:  
 

· Kva for kulturpolitikk treng Sogn og Fjordane no, og kvifor? 
· Kvar ligg utfordringane for kultursatsinga i Sogn og Fjordane?  
· Kvar ligg det rom for nye handlingar, og kva bør vere dei viktigaste satsingsområda? 

 
Fylkeskommunen vonar at dette dokumentet og høyringsprosessen som skal gjennomførast, 
vil føre til ein konstruktiv og open debatt om kulturpolitikken, og gje viktige føringar for ei 
god utvikling i åra som kjem. 
 
 
Norvall Nøringset       Ingebjørg Erikstad                  
Leiar av hovudutval for kultur     fylkesdirektør          
            

Sogn og Fjordane fylkeskommune 

1.0 Overordna mål og strategiar 

 
1.1  Kva seier fylkesplanen? 
Den viktigaste retninga for kulturarbeidet er lagt i den vedtekne fylkesplanen for 2005 – 2008 
”Vegen vidare for Sogn og Fjordane”. Denne planen har som overordna mål å  

”Oppretthalde folketal og busetnadsmønster” 
 
I tillegg legg den vekt på: 
 
Verdiskapinga:  Å ta heile fylket i bruk ved å nytte kultur- og naturgrunnlaget på ein 

aktiv og berekraftig måte. 
 
Bu og leve:  Å skape seg eit rikt og meiningsfylt liv der god helse, kultur og tilgjenge 

for alle i trygge og opne miljø er avgjerande verdiar 
 
 
1.2 Overordna kulturpolitiske mål 
For at kulturpolitikken i fylket skal kunne medverke til å oppfylle desse måla og bygge opp 
under verdiane, gjer vi framlegg om å etablere fylgjande    
 
 

overordna kulturpolitiske mål 
 
 

· auke folk sin tilgang til gode og tilrettelagde kulturopplevingar 
 
· legge til rette for nyskaping og styrke produksjon av kunst, kultur og 

kulturaktivitetar 
 

· påverke til at innbyggarane blir trygge, opne og romslige individ  
 

· motivere innbyggarane til å ta i bruk eigne ressursar og lykkast  
 
· styrke Sogn og Fjordane sitt omdømme som eit moderne og attraktivt fylke,  

nasjonalt og internasjonalt 
 

· styrke folk sin identitet og tilhøyre 
 

· styrke samanhengen mellom kultur, natur, friluftsliv og ei berekraftig utvikling 

1.3 Kulturpolitiske strategiar  
Følgjande strategiar vert lagt til grunn i arbeidet for å realisere dei overordna måla i 
fylkesplanen, gi retning for å nå dei kulturpolitiske måla, og syne fylkeskommunen sin innsats 
for eit aktivt og variert kulturliv i fylket:   

· utvikle variasjon av eksisterande og nye kulturtilbod 
· leggje vekt på kunst- og kulturtilbod involverer barn og unge som aktørar  
· arbeide for gode fysiske og økonomiske rammevilkår for kunst- og kulturproduksjon i 

og utanfor kulturinstitusjonar 
· styrkje fokuset på kulturminne, kulturmiljø og kulturlandskap som verdi og ressurs i 

lokal og regional utvikling 
· vidareføre og styrke arbeidet med kulturbasert næringsutvikling. 
 
 

1.4 Framtidsbilete 
Dersom dei overordna måla blir nådd og dei skisserte strategiane verkar, vil ein kunne sjå 
dette gjennom følgjande framtidsbilete: 

· Sogn og Fjordane har styrka sin posisjon som eit inkluderande og ope samfunn som 
tar vare på mangfaldet. 

· Sogn og Fjordane har gode og opne kulturelle arenaer for alle.  
· Sogn og Fjordane har mange kreative møtestader der forståinga for kunsten og 

kulturens eigenverdi er framståande.  
· I Sogn og Fjordane har innbyggarar og institusjonar ein sterk identitet knytt til språk, 

lokalhistorie og region. 
· Sogn og Fjordane hevdar seg nasjonalt i utvikling av arbeidsplassar og 

kompetansenettverk innan kulturelle kunnskaps- og opplevingsnæringar   
· Sogn og Fjordane har gode tilbod til born og unge der dei sjølve deltak i fysiske 

aktivitetar og i ulike kulturuttrykk. 
· Sogn og Fjordane tar vare på den enkelte sine ressursar og gir rom for eldsjeler.  
· I Sogn og Fjordane vert kulturminne oppfatta som viktige verdiar, både når det gjeld 

kunnskap, oppleving og bruk. Kulturminna sin eigenverdi vert opplevd som viktige 
goder i samfunnet. 

· Verdsarvråda for Urnes stavkyrkje og Vestnorsk Fjordlandskap står fram som "beste 
praksis" for kulturminneforvaltning, verdiskaping og stadutvikling.  

 
 
1.5 Roller som strategi 
 
Innleiing 
Fylkeskommunen har ulike roller. Det handlar om å ta i bruk desse rollane slik at den  
regionale politikken kan gjennomførast, uavhengig av om tiltaka er statlig initiert, lovpålagte, 
eller er fylkeskommunens eigne prioriteringar. Fylkeskommunen må gjere ei avveging av 
korleis vi skal utvikle dei ulike rollene og korleis vi skal bruke eigne virkemiddel og prioritera 
mellom dei. 
Det er tette koplingar mellom arbeidet med samfunnsutvikling og rolla som følgjer av drifts- 
og forvaltningsansvaret i høve dei ulike tenestene i fylkeskommunen. Fylkeskommunen har 
difor og ei rekke  arenaer og verkemiddel der ein kan utøve utviklarrolla, som gjennom 
tenesteytinga og forvaltning av lover og regler.  

1.5.1 Utviklingsrolla 
Når det gjeld utviklarrolla har fylkeskommunen fleire ulike oppgåver: 

· Fylkesplanarbeid 
· Utviklingsarbeid gjennom bruk av eigen kompetanse 
·  Bruk av økonomiske verkemiddel 
· Hevde fylkets interesser 
· Kunnskapsutviklar 

 
Fylkesplanarbeid 
Fylkeskommunen er tildelt eit ansvar for regional utvikling gjennom fylkesplanlegging og 
gjennom planar og prioriteringar innan ulike fagområde for å få til ei god utvikling i fylket. 
Planarbeidet som del av utviklingsaktørrolla er då ein strategi for å utvikle politikk gjennom å 
ta fylket på pulsen - ved  å kjenne utfordringane i fylket og innbyggjarane sine behov. Dette 
inneber mellom anna å etablere møteplassar, setje dagsorden og identifisere problemstillingar 
som er knytte til regional utvikling i eige område, inngå i nettverk og ha dialog med aktørar 
og brukargrupper.  
 
Utviklingsarbeid gjennom bruk av eigen kompetanse 
Fylkeskommunen har mykje og brei kompetanse. I ei utviklarrolle blir denne kompetansen 
tatt i bruk i utvikling av prosjekt, anten desse er initiert frå offentlege eller private aktørar 
Kompetansen må nyttast som  ein ressurs for å gje rettleiing og stetta arbeidet slik at tiltak kan 
testast ut og nyskaping kan bli ein del av kvardagen.  
   
Bruk av støtte- og tilskotsmidlar 
Fylkeskommunen disponerer løyvingar som kjem over statsbudsjettet, midlar frå 
fylkesplanfondet og eige driftsbudsjett i utviklingsarbeidet. Finansiering av større tiltak og 
utvikling av gode finansieringsmodellar kan  vera aktuelt å vurdere m.o.t. korleis dei verkar, 
både som avgrensing og moglegheit. Gjennom tilskot kan fylkeskommunen stimulere til å få 
gjennomført ønska tiltak i regi av private aktørar, organisasjonar m.m. Fylkeskommunen vil 
prioritera tilskot til tiltak som stettar dei folkevalde sine mål. For å oppnå dette vil 
fylkeskommunen i større grad gjere det tydeleg kva forventningar som ligg i tilskotsordningar 
og presiserer til kva og korleis midlane kan nyttast. 
 
Hevde fylkets interesser sentralt 
Fylkeskommunen skal hevde fylkets interesser ved  å målbere fylket sine interesser lokalt, 
nasjonalt og internasjonalt, og skal representerer ei motkraft og eit korrektiv til sentrale 
styremakter.  Fylkeskommunen skal ha fokus på korleis ulike sentralt vedtekne 
politikkområde verkar, og setje søkjelys på uheldige og/eller utilsikta verknader for vårt fylke, 
t.d. korleis statlige støtteordningar fungerer eller ikkje fungerer  i fylket, og korleis vi meiner 
dei burde vore utforma for å gje den tilsikta effekten. 
 
Kunnskapsutviklar 
Fylkeskommunen fungerer som ein nødvendig kompetansebase for, og utviklar av, relevant 
kunnskap for samfunnsutvikling i fylket. Ein må heile tida søke ny kunnskap i høve dei 
utfordringane og forventningar samfunnet har til kunnskap, slik at ein har best mogleg 
grunnlag for handlingar.   

1.5.2 Forvaltningsrolla 
Fylkeskommunen gjennomfører ein regional politikk innanfor rammene av nasjonale føringar. 
Forvaltningsansvaret er knytt til ei rekke lover innan planlegging, kulturminne, spelemidlar, 
bibliotek og arkiv. Kulturstrategien kan vere nyttig for t.d. å auke forståinga for samanhengen 
mellom forvaltning og utvikling/verdiskaping knytt til kulturminna. Fylkeskommunen finn, 
og nyttar, dei regionale handlingsromma som er der for å tilføre desse fagområda regional 
meirverdi. 
 
1.5.3 Tenesteprodusent 
Fylkeskommunen har ansvar for utvikling av tenester på kulturområdet, og tilbyr eit bredt 
spekter av tenester gjennom musea, biblioteka, arkivtenestene, musikkterapi, Den kulturelle 
skulesekken, Ungdommens kulturmønstring osb. Tenestene er under stadig utvikling og det er 
eit mål at dei skal utviklast i tråd med endringar i samfunnet og nye krav og forventningar. 
Dette er ein av grunnane til at fylket mellom anna har satsa aktivt for å utvikla nye nettbaserte 
tenester.  
 
Fylkeskommunen er og ansvarleg for ei rekke andre tenester der det er klare koplingar til 
kultur og utvikling av kulturfeltet. Dette er den vidaregåande opplæringa, næringsutvikling, 
samferdsle, og rettleiing innan kommunal planverksemd. Det er viktig i utviklinga av desse 
tenestene at ein tek omsyn til, eller aktivt nyttar seg av desse, i ynsket om også å nå 
kulturpolitiske mål.  
 
1.6 Gjennomføringsstrategiar 
Målet med å peike på konkrete strategiar, er å vise ei vekting og ei prioritering av 
arbeidsmetodar og bruk av virkemidlar, for å gjennomføre tiltak slik at måla i planen vert 
nådd.  
 
1.6.1 Kompetanse og personar som ressurs  
Dei tilsette i fylkeskommune er ein av dei største ressursane  vi har til rådvelde. 
Fylkeskommunen nyttar mykje av desse ressursane til utøvinga av rolla som regional 
utviklingsaktør. Tilsette vert nytta som rådgjevarar innanfor tenesteutvikling, forvaltning, 
rettleiing og næringsutvikling. Fylkeskommunen fungerer og som ein nødvendig 
kompetansebase for, og utviklar av, relevant kunnskap for samfunnsutvikling i fylket. 
 
1.6.2 Partnarskap 
Partnarskap er eit omgrep som omtalar samhandling  mellom fylkeskommunen og ein eller 
fleire eksterne, likeverdige aktørar. Meininga med partnarskapen er å få til synlege tiltak for å 
nå måla i fylkets strategiplan. Fylkeskommunen er tildelt leiarrolla i den regionale 
partnarskapen. Gjennom forpliktande avtalar om samarbeid av fagleg eller økonomisk 
karakter skal ein skape tilhøyre, god forankring og effektiv gjennomføring av tiltak.  
 
1.6.3 Nettverk, formelle og uformelle møteplassar 
Eit viktig virkemiddel frå fylkeskommunal side vil vere å medverke til å etablere ulike 
møteplassar. Formålet med møteplassane kan vere å sikre god informasjon og motivasjon, 
koordinering av ulike prosjekt/tiltak, faglig utvikling, aktiv kulturformidling, 
kulturproduksjon og arena for kreativitet og nyskaping.  

1.6.4 Bruk av eigarrolla / styredeltaking 
Fylkeskommunen vil gjennom eigarskap og styredeltaking kunne påverke utviklinga av ulike 
kulturinstitusjonar og tiltak. Deltaking i styre, årsmøte, generealforsamlingar er viktige 
arenaer for  å hevde  fylkeskommunale mål og interesser.  
 
1.6.5 Ung til ung 
”Ung til ung” er ein arbeidsmetodikk som er i tatt i bruk der ungdom blir skolert til å lære 
opp/engasjere anna ungdom, til dømes slik det er gjort  i utvikling av danseverkstad, 
ungdomspolitisk utval, Ung Arena, lesetrening med meir. 
Ungdom er ei av hovudmålgruppene for kulturstrategien og fylkeskommunen vil ha særleg 
fokus på å utvikla strategiar i høve tiltak overfor denne målgruppa. 
 
1.6.6 Formidling 
Sentrale oppgåver fylkeskommunen ivareteke på kulturområdet, inneber formidling av ulikt 
slag. Både gjennom turnetilbod innan Den Kulturelle Skulesekken, aktiv formidling av 
kulturarven via nettet, tilgang til litteratur via biblioteka, tilrettelegging av kulturminne osv. 
Kvalitet på formidling skal prioriterast som ein viktig strategi i alle delområde i 
kulturpolitikken.  
 
1.6.7 Kommunikasjon med media 
Media er ein viktig formidlar av fakta og haldningar omkring fylket og kulturlivet. 
Fylkeskommunen ynskjer å utvikle eit meir bevist tilhøve til media, for å nå dei faglege og 
organisatoriske måla i kulturplanen. Det må skapast ei bevisstgjering hos den enkelte 
medarbeidar, og etablerast relasjonar mellom sentrale media og fylkeskommunen. 
 
Spørsmål/problemstillingar til drøfting i høyringsr unden 
 
 
Korleis må overordna mål og strategiar utformast for å bidra til ei god retning for 
kulturutviklinga i fylket? 
 
Kva  visjon ønskjer du  for kulturutviklinga i Sogn og Fjordane? 
 
Korleis kan fylkeskommunen best utnytte den kompetansen og ressursen som ligg i dei 
tilsette, i høve andre aktørar? 
 
Korleis kan kunst- og kultursatsing i Sogn og Fjordane bidra til å  formidle og 
marknadsføre fylket? 
 
Kva er det viktig å sette fokus på i høve statleg politikk som påverkar kulturfeltet? 
 
Kva for organisatoriske grep kan vere aktuelle for å skape meir heilskap og samordning av 
kulturaktivitetar?  

2.0 Bakgrunn for planarbeidet – Kvifor treng vi ein      
kulturstrategi for fylket? 
 
Det er nedfelt i handsaminga av fylkeskommunens budsjettet for 2007, at det skal utarbeidast 
ein samla kulturstrategi innan utgangen av året. Strategien skal gjere dei fylkeskommunale 
kultursatsingane tydeligare for åra framover.  
 
Kulturstrategien skal sjå på kultursektoren si rolle i gjennomføringa av mål og strategiar i 
fylkesplanen sine handlingsplanar, tilpassingar på drifts- og utviklingssida, og prioriterte 
strategiar i høve til andre overordna planar.  
 
Kultursektoren kjem til uttrykk i fylkesplanen som sektorovergripande satsingar, i tråd med 
ideen bak fylkesplanarbeidet som strategisk overordna plan. Likevel er det i stor grad berre 
satsingar knytt til kultur som reiskap for andre satsingar som syner att i planen. Fylkesplanen 
gir i liten grad føringar for dei mange ulike kulturpolitiske satsingar og fører til at kultur som 
heilskapleg satsing vert usynleg i fylkesplanen. Difor vil ein tydelegare kulturstrategi viktig 
for å gje retning og synleggjere sektoren sine satsingar.  
 
Det skjer ei endring i kulturlivet generelt også i Sogn og Fjordane. Dei tradisjonelle 
organisasjonane sin plass er ikkje lenger like dominerande som før. Ein stor del av nyskapinga 
innan kulturlivet i fylket skjer i regi av andre aktørar. Samtidig er forventningane til 
fylkeskommunal medverknad frå aktørar innan det friviljuge kulturarbeidet, svært høge. For å 
møte desse endringane må fylkeskommunen ha ein organisasjon som raskt kan tilpasse seg 
endringar og viktige trendar i kulturlivet, samtidig som dei klarar å halde ei langsiktig 
planlegging for dei måla ein vil oppnå. 
 
Tenesteområde ”Utviklingstiltak” i fylkesplanen, har vore ein viktig motivasjon for å meisle 
ut ein meir heilskapleg og målretta kultur- og næringsstrategi. Midlar til slik satsing er den 
viktigaste styringsreiskapen og heilt avgjerande for å kunne initiere ein slik politikk frå 
regional ståstad. Slike midlar har og vore naudsynte for å kunne realisere fleire tiltak lokalt, 
tiltak som har skaffa fram midlar frå mange andre ulike kanalar (stat, kommunar, næringsliv, 
sponsorar av ulikt slag, dugnad, osb.). Mykje av aktiviteten som skjer med utgangspunkt i 
løyvingar frå dette tenesteområdet har nær kopling til arbeidet med gjennomføringa av 
program for ”opplevingsnæringar”.  
 
Ein annan bakgrunn for ein eigen kulturstrategi er det omfattande nivåsamarbeidet 
(kommune, fylkeskommune, stat) som ligg til grunn for store deler av den regionale 
kultursatsinga. Dette samarbeidet legg sterke føringar på prioriteringane. Det at staten i sin 
kulturpolitikk slik den m.a. kjem til uttrykk i St.meld.nr. 48 (2002 – 2003) Kulturpolitikk fram 
mot 2014 så tydeleg innrettar sin politikk som ein nasjonal politikk, gjer også at det ligg store 
utfordringar for andre nivå å tydeleggjere ein eigen politikk – i vår samanheng ein regional 
kulturpolitikk. Som ein del av denne politikken bør ein og vere i forkant av utviklinga i høve 
endringar i regioninndelinga eller andre endringar som kan påverke eigne oppgåver og roller. 

3.0 Generell kulturpolitisk analyse  
 
Det er særleg to problemstillingar som er viktig å klargjere for å utforma ein kulturstrategi. 
Det eine omhandlar kva kultursyn som skal ligge til grunn for strategiske satsingar, og det 
andre omhandlar rolla vår som forvaltar og utviklingsaktør. .  
 
Ein kan og spørje seg om ein står i fare for å forringe kulturen dersom kulturpolitikken ikkje 
er grunnleggjande forankra i ei verdsetting av kulturen sin eigenverdi. Kulturminister Trond 
Giske har peika på prinsippet om armlengdes avstand mellom stat og kulturliv -  at det 
offentlege ikkje skal styre kulturlivet, men leggje til rette for den frie og mobiliserande 
kunsten og kulturen. Spørsmåla blir då korleis ein kan fokusere på dei ulike grunnverdiane for 
kultur og sjå på korleis desse kan bidra til å skape ein framtidsretta politikk. 
 
3.1 Utviklingstrekk ved kulturlivet i Sogn og Fjordane 
Kultur som sektorpolitikk i Sogn og Fjordane fekk eit oppsving ved at det vart oppretta ei eiga 
administrativ eining, og eit eige politisk utval til å ta seg av dette feltet på slutten av 70-talet. 
Gjennom kulturmeldingane på 70-talet vart det lagt grunnlag for større lokalt og regionalt 
engasjement for kulturen sin plass. Berande prinsipp i dei statlege meldingane var 
desentralisering og demokratisering.  
  
1980-talet er rekna som ei blømingstid for kultursatsing i regionane.. Kultur vart i aukande 
grad sett på som ein viktig del av den regionale utviklinga, og ei rekkje tiltak vart realisert. 
Hos oss kan vi nemne Sogn og Fjordane teater, Fylkesgalleriet, etableringa av faste stillingar 
for distriktsmusikarar og fylkesmusikarar, Nordisk Kunstnarsenter på Dalsåsen og 
fylkesarkiv. I den tida laga fylkeskommunen 2 regionale kulturplanar.  
 
Etter denne blømingstida regionalt og langt på veg òg lokalt (særleg etter 1985 og litt ut på 
90-talet), har pendelen svinga attende til sentrum. Dette har falle saman med ein generell 
tendens til urbanisering og sentralisering i Noreg, der flyttestraumen, ikkje minst blant 
ungdom, særleg unge kvinner, har gått einsidig mot hovudstadsområdet. Urbane verdiar, 
representert mest ved den trendy caféen, har stått, og framleis står, i fokus. Landsbygda, 
distrikta, har stått lågare i kurs enn på lenge. Ikkje minst når det gjeld kunst og kultur. Så godt 
som alle forvaltnings- og rådgjevande organ på kunst- og kulturfeltet er lokaliserte til 
hovudstaden. Dette gjeld både dei reint statlege organa, og organ som med betydeleg 
offentleg støtte som er etablerte av organisasjonar i kulturlivet. I den nasjonale 
kulturpolitikken har lokalisering av slike organ ikkje vore noko tema. 
 
Lokalt har innstramming i kommuneøkonomien ført til at ein del kommunar har prioritert ned 
ressursar til kultursatsing. Dette fører til at fylkeskommunen spelar ei meir aktiv rolle lokalt 
enn før. Færre pengar lokalt, har ført til auka press mot fylkeskommunen. Noko romslegare 
kommuneøkonomi kan gi von om at også kulturfeltet kan få auka prioritet att.  
 
Skal ein halde på målet om aktive lokale samfunn, må ein ha ein  aktiv kulturpolitikk for 
fylket ettersom den statlege kulturpolitikken har blitt så sentralt retta.  
 
Andre tilhøve som kan vere viktig for kvifor vi skal ha ein sterkare regional kulturell satsing: 

· Ei utvida satsing på kultur høver svært godt med at det vert lagt sterkare vekt på 
fylkeskommunens rolle som utviklingsaktør 

· Den fylkeskommunale kultursektoren har brei røynsle frå samhandling og partnarskap 
med kommunane, det frivillige kulturlivet og profesjonelle aktørar i kulturlivet 

· Kulturens rolle som grunnlag for moderne lokal og regional utvikling er styrka 
· Utvikling av lokal identitet gjennom kulturelle og kunnskapsutviklande aktivitetar vert 

stadig viktigare 
· Kultur- og identitetsytringar representerer viktige lokale/regionale attraksjonar, som 

medverkar til å styrkje regionars konkurranseevne  
· Det er høg nyskaping og etableringsvilje innanfor kunst- og kultursektoren 
· I aukande grad vert kunst- og kulturarbeidet i vår region ein del av det internasjonale 

samarbeidet, samtidig som våre kunst- og kulturuttrykk vert forma i og av det globale 
samfunnet 

 
3.2 Endringar i kulturuttrykk og kulturaktørar  
Nye kulturuttrykk fører til at kulturpolitikken og må endrast. Endringar i aktørar og 
samhandling mellom svært ulike aktørar (næringslivet, frivillig sektor og offentleg sektor) 
gjer det tilsvarande naudsynt å ha rom for å endre politikken. T.d. at vi har fått svært dyktige 
lokale kulturentreprenørar som opptrer svært sjølvstendig. Det betyr at vi ikkje lenger har den 
same oversikten over kva som skjer. Dette er ei positiv utvikling som bidrar til at vi får eit 
langt meir variert (kultur)bilete. Den kulturpolitiske satsinga må då kanskje i større grad 
fokusere på korleis vi skal agere enn på kva slags kultur som skal skapast, og at 
fylkeskommunen utviklar ei rolleforståing som både stettar og stimulerar til lokalt mangfald 
og kreativitet.   
 
3.3 Utvikling av kulturelle fyrtårn  
Utvikling av kulturelle fyrtårn i fylket har vore ein viktig del av kulturstrategien og har gitt 
som resultat at Sogn og Fjordane har nokre store kultursatsingar som har annerkjenning 
utover fylkets grenser. Den eine, og største, er Førde Internasjonale folkemusikkfestival. Den 
samlar over 30 000 menneske i Førde ei utvida helg midt på sommaren. Utover å gje 
publikum ei genuin musikkoppleving på høgt nivå, gir den òg ein presentasjon av ei 
fleirkulturelle verd som synest å bli mindre og mindre, men samstundes meir og meir 
kompleks. I tillegg genererer ei slik storsatsing direkte og indirekte verdiar både andsynes 
handelsstand,  kommunen og fylket si merkevarebygging. Den gir og byrgskap og styrker 
identitet og sjølvkjensle til den som bur og lever her. Eit anna fyrtårn, som kanskje er like 
mykje kjend utanfor fylket, er Borgund stavkyrkje, omtala i NOU 2002:1 Fortid former 
framtid, som ei kulturell hjørnesteinsbedrift i Lærdal. I følgje denne utgreiinga genererer 
denne hjørnesteinsbedrifta ei samla omsetting på nærare 38 mill kroner.  
 
Samstundes som vi har nokre fyrtårn, må vi erkjenne at kultursatsinga i Sogn og Fjordane, og 
langt på veg på Vestlandet i det heile, i stor grad er småskalaverksemder. I ein slik situasjon er 
det kanskje særs strategisk viktig, både kultur- og regionalpolitisk, å løfte opp nokre viktige 
kultursatsingar.  
 
I tillegg har fylket markert seg innan utvikling av fysiske område med sterk historisk og 
kulturell innverknad som til dømes Tusenårsstaden Gulatinget, moderne formidling av kultur 
gjennom www.kulturnett.no, kultur blant barn og unge gjennom Den kulturelle skulesekken 
og Ungdommens kulturmønstring. I den seinare tid har det og blitt meir fokus på naturen vår i 
samband med at fylket har fått eit verdsarvområde i Nærøyfjorden. Nasjonalt og internasjonalt 
er dette døme på fyrtårn som markerer fylket på ein svært positiv måte. 
I kva grad desse er fyrtårn ut over fylket er ikkje gitt og det er eit ope spørsmål om fylket 
treng å vidareutvikle desse , og eventuelt nye, til nasjonale/internasjonale fyrtårn. I så fall blir 
det og viktig å setje desse fyrtårna inn i ei heilskapleg ramme for den totale kultursatsinga.   

3.4 Kunnskapsamfunnet og ei digital verd 
Utviklinga av kunnskapssamfunnet krev både fysiske og digitale arenaer. Sogn og Fjordane 
står overfor store oppgåver i utdanning, forsking, næringsliv og offentlig sektor. Dette vil 
krevje tilgang til digitale tenester av høg kvalitet  samtidig som det stiller krav til god 
kunnskaps- og informasjonsforvaltning. Dette krev investeringar i høg teknologi og 
kompetanse. ABM prosjektet knytt til www.kulturnett.no og anna nettbasert arbeid i fylket, 
har vist at vi her er i front og at nettbaserte tenester blir etterspurt når dei blir gode nok. 
 
3.5 Kultur som eigenverdi 
Norsk kulturpolitikk, på alle forvaltningsnivå, har sidan 1970-talet i stor grad vorte sett på 
som eit reiskap. Det vil seie at kultursektoren langt på veg har vore legitimert med at den 
verkar positivt inn på andre sektorar som næring, helse, sosial osv. Kultursatsingar mot 
ungdom har vore grunngjeve med at det fører til mindre rusproblem og asosial åtferd hjå 
denne gruppa. Og, etter at ein har fått større fokus på potensialet som ligg i kulturarvbaserte 
næringar, har ressursbruken til kulturminnearbeidet i stor grad blitt grunngjeve med at det 
fører til næringsmessig verdiskaping i lokalsamfunna osb.  
 
I dag vert det likevel av stadig fleire kulturpolitiske aktørar peika på at denne tilnærminga har 
vore for einerådande, og at verdien av kulturen i seg sjølv må få ein sterkare plass. Synet for 
eigenverdien som ligg i kunsten, kulturen, kulturarven må ikkje forsvinna i målet om 
økonomisk vekst. 
 
Fylkeskommunen meiner tida no er inne for ei sterkare og tydelegare kulturell og 
kulturpolitisk satsing i fylket der begge desse perspektiva vert ivaretatt. Forståinga for kunst 
og kultur som eigenverdi ligg mellom anna i at satsing på kultur er ei målretta investering for 
eit innhaldsrikt og meiningsfullt samfunn.  
 
3.6 Ny kulturlov 
Stortinget vedtok våren 2007 ei generell kulturlov som omhandlar det offentlege sitt ansvar på 
kulturfeltet. ��������	

eller organisering av kulturområdet på dei respektive forvaltningsnivåa. Lova gir stort rom for 
lokal tilpassing. �
 
3.7 Kulturløftet  
Kulturløftet er regjeringas felles prioriteringar for norsk kulturpolitikk dei neste 10 åra. 
Kulturløftet skal heve kulturens status som samfunns- og politikkområde. 

�

Regjeringa har ein visjon om at Noreg skal vere ein ledande 
kulturnasjon som legg vekt på kultur i alle deler av 
samfunnslivet. Kunst og kultur har stor verdi i seg sjølv. 
Samtidig har satsing på kultur stor betydning for andre 
samfunnsmål som næringsutvikling og arbeidsplassar, 
integrering og inkludering, helse, læring og kreativitet. 
 

 
 
Hovudinnhaldet i Kulturløftet omfattar følgjande 15 satsingar fram til 2014: 

1. 1 prosent av statsbudsjettet skal gå til kultur 

2. Innføring av kulturlov 
3. Betre levekåra for kunstnarar 
4. Kulturskole for alle barn som ynskjer det 
5. Støtte opp om den norske filmsuksessen 
6. Satsing på norsk musikk 
7. Eit løft for dansekunsten 
8. Auka satsing på scenekunst – ny støtteordning for faste grupper 
9. Auka satsing på det frivillige arbeidet 
10. Utvide den kulturelle skulesekken – kulturkort for ungdom 
11. Styrkje det norske språk – auka satsing på norsk litteratur 
12. Auka utsmykking av offentlege rom 
13. Gode tilhøve for samisk kultur 
14. Noreg som fleirkulturelt land 
15. Satsing på lokale kulturbygg – og ein ny kulturbåt 

 
Dei statlege satsingane i Regjeringa sitt kulturløft, vil gje klåre føringar for den 
lokale/regionale kulturpolitikken. Dei relevante punkta i kulturløftet er i samsvarar med 
prioriteringane i utkastet til kulturstrategi for Sogn og Fjordane. 
 
 
Spørsmål/problemstillingar til drøfting i høyringsr unden 
 
Kva bør vere dei viktigaste regionale initiativa på kunst- og kulturfeltet i perioden? 

4.0 Språk og lokal identitet 
 
Status 
Sogn og Fjordane held posisjonen sin som det sterkaste nynorskfylket i landet. Vi møter det 
nynorske språket i alle deler av kvardagen; i arbeidsliv, i skule og fritid. Likevel ser vi at 
nynorsken er på vikande front i ein del område i samfunnet. M.a. har den statlege politikken 
(foretaksetableringa) dei siste åra langt på veg lagt vegen open for ei svekking av det 
språklege mangfaldet som 25%-regelen skal medverke til. Vi ser også at det språklege 
medvitet i det private næringslivet kan vere varierande. Media, og ikkje minst ungdommane 
sine medievanar, bidreg til ei svekking av nynorsken til fordel for bokmål, og ikkje minst 
engelsk språk. På andre sida ser vi også interessante trekk som går i retning av at t.d. fleire 
aviser og tidsskrift opnar opp for nynorsk i sine spalter. Innan litteraturen er det mykje god 
nynorskproduksjon, bruk av nynorske tekstar på musikkfronten er "in".  
 
Kulturmeldinga legg til grunn at vår kultur langt på veg er ein språkkultur . Det vil seie at 
språket femnar i seg mange felles kulturelle og identitetsskapande element. Språket vert nytta 
som reiskap for å forstå, forklare og formidle kulturelle særpreg. Det er igjen med på å forme 
tilhøyre til ein stad, ein tradisjon, osv, og såleis gi verdifullt påfyll til dei identitetsskapande 
prosessane i og rundt oss. Staten har også i sin språkpolitikk framheva at den viktigaste 
føresetnaden for å halde eit språk i hevd, er at det vert brukt. Dei legg vidare til grunn at det 
offentlege sitt engasjement må vere avgrensa til i hovudsak å forme rammevilkår  som gir 
språket gode vekstvilkår. Så kan vi sjølvsagt undre oss på kor langt vi kjem med det sett i 
høve til dagens globaliserte og marknadsstyrte verd der mangfaldet og variasjonen ikkje 
synest å vere berande ideal.  
 
Utfordringar 
Så langt har språk hatt lite fokus i den regionale kultursatsinga og -politikken. Tida er no inne 
til å endre på dette. Vi bør setje fokus på nynorsk som bruksspråk i arbeidsliv, i media, 
marknadsføringa av fylket, i opplæring og i kunst- og kulturformidlinga.  
 
Vi kan setje fokus på område der kultur, identitet  og språkbruk  er sentrale element. 
Fylkeskommunen må vise at vi har eit aktivt forhold til nynorske skriftspråk, at vi har eit 
bevisst auge for at det nynorske talemålet og dialektane er viktig både i seg sjølv, og som eit 
identitesskapande element.  
 
Lokal identitet vert, i tillegg til språket, ofte knytt til samhandling og samspel mellom individ 
på ein slik måte at det vert utvikla sosiale nettverk. Dette samspelet og samhandlinga oppnår 
vi gjerne ved at fleire går saman om å løyse ei oppgåve eller ha andre meiningsberande 
aktivitetar i fellesskap. Også natur og andre fysiske omgivnader er sterke element som formar 
folks identitet og tilknyting til eit lokalsamfunn. Fylkeskommunen kan vere ein aktiv 
medspelar i å utvikle gode møteplassar og andre arenaer for det sosiale livet.  Samspelet 
mellom individa – dei sosiale nettverka, er ein del av det ”Sosiale limet” som ligg til grunn for 
ei positiv samfunnsutvikling.    

      Delmål og tiltak i planperioden 
 

· Hevde nynorsken sin plass som bruksspråk i 
arbeidsliv, media, marknadsføring, opplæring, 
kulturliv, m.m.  

· Utvikle kontakt og samarbeid med Nynorsk 
Kultursentrum, Nynorsk mediesenter, 
Landssamanslutninga av nynorskkommunar og andre 
nynorskspråklege kulturinstitusjonar og –
organisasjonar for å:  

o sikre god tilgang på nynorskspråklege 
kulturtilbod 

o  arbeide for kompetansehevingstiltak i god 
nynorskbruk i barnehage, skule og offentleg 
forvaltning  

o støtte opp om tiltak som set fokus på nynorsk 
språk og litteratur 

 
 
 
 
 

 
 
 
 
Spørsmål/problemstillingar til drøfting i høyringsr unden 
 
Korleis kan vi utnytte nynorsken som det ”skjulte gullet” til å få i gang aktivitet som ei 
nasjonal satsing? 
Korleis kan vi utnytte den statusen nynorsken har nasjonalt i litteraturen, mellom anna 
innan poesi, i formidling og utvikling av eigen identitet? 
Korleis kan vi stimulere til at vi får fleire skribentar og forfattarar frå fylket? 

5.0 Kreative kulturuttrykk 
 
Innleiing 
Fylkeskommunen sitt engasjement i kulturlivet i fylket omfattar ei rekkje ulike område og 
tilnærmingsmåtar. Fylkeskommunen har ansvaret for ein heilskapleg kulturpolitikk for fylket. 
I tillegg har fylkeskommunen ansvar for planlegging og gjennomføring av ulike kulturtiltak 
både innan formidling og forvalting, ofte i samarbeid med ei rekkje andre nasjonale, regionale 
og kommunale aktørar. Vi har difor ikkje berre gjeve eit oversyn over dei ulike tema innan 
kulturlivet fylkeskommunen har  eit operativt ansvar for, men også teke med andre tema som 
er viktig for ein samla kulturpolitikk. 
 
 
5.1 Den kulturelle skulesekken 
 
Status 
Den kulturelle skulesekken har blitt ein av stolpane i kulturstrategien i fylket.  
Sidan oppstarten i 2001 har det vakse fram eit nærare samarbeid mellom kultur og skule både 
på fylkes- og på kommuneplan. Det skjer ei stor bløming av kulturelle fellessatsingar 
gjennom dei lokale skulesekkane, og vi har fått på plass eit godt system for jamlege besøk, 
opplevingar og erfaringar innan ei rekkje kulturuttrykk for alle born i grunnskulealder. 
 
Utfordringar 
I framhaldet ønskje vi å bidra til eit endå større mangfald av kulturelle opplevingar og 
aktivitetar, slik at vi også får med område som t.d. design, arkitektur, kulturminne, 
kulturlandskap i eit større omfang. Fylkeskommunen er med og utviklar nokre nye tilbod 
kvart år, og døme på samarbeidspartar er Nynorsk kultursentrum i Ørsta, SOFteater, Førde 
internasjonale folkemusikkfestival og Sogn og Fjordane kunstmuseum. Vidare har vi eit 
ønskje om tettare samarbeid med Høgskulen i Sogn og Fjordane, i høve kompetansehevande 
tiltak. Vi har ein god dialog med fylkesmannen og har samordna kurs gjennom dei, men dette 
kan gjerast meir målretta. Det same gjeld pedagogiske opplegg til ulike produksjonar.  
 
I kommunane er det ei utfordring å forankre dei lokale kulturelle skulesekkane på skulane i 
samsvar med gjeldande læreplanverk. Kvar kommune har sine kulturforum som legg planar 
og ser til at dei ulike tiltaka blir gjennomført. Tiltaka skal vere eit tillegg til eksisterande 
satsingar på skule-, kunst- og kulturområdet. Nokre kommunar prioriterer å leggje ein god del 
eigne pengar inn i DKS-satsinga, og det inneber at dei får nytta fylkestilbod betre og har 
større moglegheit til å arbeide vidare med tema eller kunstartar som elevane blir fenga av. 
Ikkje minst gir det kommunen ei god moglegheit til å utvikle tilbod knytt spesielt til eigne 
ressursar og eige særpreg. Det er viktig med ei god samhandling og tette dialogar mellom 
kommunane og fylket. Internettverktøyet KSYS skal framover i sterkare grad nyttast som 
felles plattform for utveksling av informasjon og planlegging.   
 
Til saman får kommunane no nærare 1,5 millionar kroner årleg til å gjennomføre Den 
kulturelle skulesekken på lokalnivået. Pengane kjem frå overskotet til Norsk Tipping og utgjer 
ein tredel av den samla summen til Sogn og Fjordane, som er omlag 4,5 millionar kroner. 
 
Frå hausten 2007 vil DKS også verte utprøvd i vidaregåande skular. Sogn og Fjordane er 
plukka ut som eitt av sju prøvefylke og det ligg store utfordringar i å finne fram til kva form 

satsinga skal ha. Skal den vere etter same mal som for grunnskulen, eller ha ei meir 
aktivitetstilnærming. Korleis kan denne satsinga styrkje kulturlivet i fylket? 
 
Delmål og tiltak i planperioden  

· Styrke mangfaldet av kulturelle opplevingar og aktivitetar, med vekt på å få større 
innslag av m.a. design, arkitektur, kulturminne og kulturlandskap  

· Det skal gjennomføres prosjekt på alle skulane basert på kulturminne, kulturmiljø og 
kulturlandskap i nærmiljøet til skulane 

· Fremme kompetansehevande tiltak i kulturskulane gjennom samarbeid med 
Høgskulen i Sogn og Fjordane og andre kompetansemiljø 

· Den kulturelle skulesekken skal bli eit permanent tilbod innan vidaregåande opplæring 
 
 
 
Spørsmål/problemstillingar til drøfting i høyringsr unden 
 
Korleis kan DKS utviklast til ein endå betre reiskap for kulturutviklinga i kommunane? 
Kva rolle kan fylkeskommunen spele innanfor område der kommunane har 
gjennomføringsansvar?  
Bør DKS utviklast til ein Kultursekk som kan gje tilbod til alle aldersgrupper og miljø? 

5.2  Musikk 
Status 
Sogn og Fjordane har eit rikt musikkliv som 
opererer innan ei rekkje sjangrar og uttrykk. 
Mange av desse aktørane held eit svært høgt 
nivå. Det er også gledeleg at fleire unge vel å 
studere musikk etter at dei har gått på ein av 
kulturskulane i fylket. Det er difor ei von at 
det i langt sterkare grad også her i fylket kan 
verte etablert musikkensemble, orkester, kor, 
grupper, band osv. som formidlar musikk på 
et høgt internasjonalt nivå, og som gjer seg 
synlege både lokalt, regionalt og nasjonalt. Ei 
fylgje av desse kunstnarlege etableringane vil 
kunne vere at komposisjonsmusikken og den 
utøvarbaserte musikkskapinga innan rytmiske sjangrar , folkemusikk og annan 
tradisjonsmusikk vil få eit stadig meir aktivt utvekslingstilhøve. Skal dette kunne oppnåast, vil 
det difor vere behov for å gje rom for utvikling av ulike sjangrar og hybridformer.  
 
Utfordringar 
Ei utfordring vil vere å legge vekt på kunstnarleg kvalitet innan rammene av kvar einskild 
sjanger, samstundes som ein tek omsyn til at musikkuttrykk har ulike føresetnader for å 
lukkast i ulike system. Vidareutvikling av kunstarenaene for musikk vil difor vere ei sentral 
oppgåve for fylkeskommunen dei neste åra. I det kulturpolitiske landskapet vil det være ei 
overordna oppgåve for fylkeskommunen å utfylle dei statlege tiltaka på musikkfeltet.  
Tilskota skal vere tilpassa endringar og nye vilkår for produksjon og formidling av musikk. 
Fylkeskommunen vil difor gå gjennom si praksis på tilskot og gjere naudsynte endringar og 
tilpassingar mellom dei ordningar for tilskota ein har i dag.  
 
Delmål og tiltak i planperioden 

· Gjere musikk av høg kvalitet tilgjengelig for eit større publikum og stimulere til 
fornying av formidlingsformene. 

· Styrke omfanget og kvaliteten på formidling.  
· Stimulere til utvikling av tverrfagleg og fleirkulturell verksemd og produksjon  
· Stetta arbeid som legg til rette for stor sjangerbreidd i fylket.  
· Bidra til å sikre viktige musikalske hendingar i fylket som t.d. Opera Nordfjord, Førde 

Internasjonale Folkemusikkfestival og Balejazz 
· Vidareutvikle kunstarenaene for formidling av musikk  
· Gå gjennom praksis på tilskot og gjere naudsynte endringar slik at dei vert tilpassa nye 

vilkår for produksjon og formidling av musikk.  
 
Spørsmål/problemstillingar til drøfting i høyringsr unden 
 
Kva rolle kan fylkeskommunen spele, og kva for tiltak bør ein prioritera for å sikre mest 
mogleg mangfald og ei positiv utvikling av musikklivet i fylket? 

5.3 Fylkesmusikarordninga og distriktsmusikarordninga 
 
Status 
M usikkområdet til fylkeskommunen omfattar ei rekkje ulike tiltak som er knytt til både drift, 
utvikling og rådgjeving. Fylkesmusikarordninga, distriktsmusikarordninga og 
konsertformidlinga til barn og unge er viktige berebjelkar i formidlinga av eit stor mangfald 
av musikkopplevingar til både store og små innbyggjarar i fylket.   
 
Fylkesmusikarordninga vart oppretta i 1989, og består i dag av 5 fast tilsette utøvarar som 
skal ta vare på og vidareformidle den unike folkemusikkarven i fylket. Musikarane held eit 
fagleg høgt nivå og fleire yngre utøvarar frå fylket som i dag gjer karriere, har fått opplæringa 
si av fylkesmusikarane. Dei siste åra har ein også sett utvida grenseflater når det gjeld 
samarbeid med ulike aktørar, td. fylkesmusikarane i Hordaland, Folkemusikkfestivalen, Sogn 
og Fjordane teater, Ole Bull Akademiet og internasjonalt samarbeid.  
 
Distriktsmusikarordninga vart oppretta i 1987 og omfattar i dag tre distriktsmusikargrupper 
plassert i Gloppen, Sogn (Vertskommune: Leikanger) og Førde. Til saman 15 musikarar er no 
fulltidstilsette i ordninga. Arbeidsoppgåvene omfattar ulike typar musikkformidling og 
instruksjon på høgt instrumentalt nivå. Hovudvekt er på klassisk musikk, men i Førde har dei 
også tilsett ein jazzpianist. 
 
Utfordringar 
For fylkesmusikarane er det ei utfordring å kunne nytta dei i større grad i 
opplæringssamanheng, både i kulturskulane og i det friviljuge musikklivet. Samstundes er det 
ei utfordring å få formidle musikkarven gjennom konsertar og arrangement. Det er og ei 
utfordring å ha nødvendig formidlingskompetanse. Det vil også vere viktig å halde fram det 
gode samarbeidet med både Sogn og Fjordane teater, Folkemusikkfestivalen, 
fylkesmusikarane i nabofylket og andre musikkmiljø.  
 
Distriktsmusikarane er inne i ein viktig fase når det gjeld utvikling av 
formidlingskompetansen. Det er viktig at fylkeskommunen fylgjer opp dette, og legg meir 
vekt på dette enn på reint instrumentalfagleg oppdatering. Målet må vere å styrke kvaliteten 
på formidlinga til barn og unge, kanskje ved å utvide den musikalske horisonten slik det no er 
lagt til rette for gjennom tilsetjing av ein jazzpianist. Fylkeskommunen vil vere med å leggje 
tilrette for mangfald, også gjennom å stimulere til etablering av orkester m.m. 
 
Delmål og tiltak i planperioden 

· Distriktsmusikarane og fylkesmusikarane skal dekke eit bredt spekter av musikalske 
uttrykk frå klassisk til jazz, pop og viser mm.  

· Distriktsmusikarane og fylkesmusikarane skal ha kompetanse på arrangering  
· Arbeide for at distriktsmusikarane og fylkesmusikarane får styrka sin kompetanse som 

utøvarar og formidlarar av musikk på eit høgt nivå. 
· Styrke samarbeidet på tvers av fylkes- og institusjonsgrensene. 

 
Spørsmål/problemstillingar til drøfting i høyringsr unden 
 
Korleis kan ein best mogleg nytta musikarordningane for å styrkje musikk og kulturlivet? 

5.4  Skule- og barnehagekonsertordninga  
 
Innleiing 
Skule- og barnehagekonsertane har lange tradisjonar i fylket. I dag er alle kommunane med på 
skulekonsertordninga, mens barnehagekonsertordninga omfattar eit avgrensa tal kommunar 
som er med på ei fast ordning med to konsertar pr. år. Skulekonsertordninga er i dag rekna 
som ein del av Den kulturelle skulesekken, som samla sett gjev eit heilskapleg kulturtilbod til 
skulane som omfattar heile spekteret av uttrykk der musikk vert ein viktig del. Det er difor 
naturleg å omtale skulekonsertane særskilt. Barnehagekonsertane er ikkje i dag ein del av Den 
kulturelle skulesekken i dag, men kan verte det dersom namnet vert endra til t.d. Kultursekken 
i Sogn og Fjordane.  
 
Utfordringar 
Skulekonsertane  er inne i ei brytingstid og ynskjer å utvikle ein ny identitet innanfor Den 
kulturelle skulesekken, samstundes som fylkeskommunen tek over fleire oppgåver knytt til 
ordninga. Utfordringa er å finne den rette balansen når det gjeld oppgåvefordeling mellom 
statleg og regionalt nivå, samstundes som at ordninga finn sin naturlege plass innanfor Den 
kulturelle skulesekken. Samhandlinga med Rikskonsertane sentralt er ein viktig faktor i dette 
arbeidet. Det er ei utfordring lokalt å etablere ordninga ”Elevar som arrangørar”, og det må 
leggjast ein plan for korleis dette skal kunne gjennomførast med best mogleg effekt på den 
einskilde skule. Kvalitetssikringa av konsertane må også styrkast gjennom heile spekteret, 
heilt ifrå planlegging til produksjon, gjennomføring og oppfylging. KSYS må vidareutviklast 
som formidlings-, produksjons- og turneleggingsverktøy. Samarbeidet med Rikskonsertane 
om ulike prosjekt inn mot skulekonsertordninga styrkast, her kan vi få ta del i svært 
interessante prosjekt som kjem barn og unge i fylket til gode, i eit breitt spekter av genrar. Når 
det gjeld ressursbruken på produksjonssida, er det ei utfordring å kunne utvide bruken av 
regissør i skulekonsertproduksjonar. Vi har svært gode erfaringar på dette området.  
 
Dersom barnehagekonsertane også omfattar alle barnehagane i fylket, vil ein vere sikra 
formidling av kvalitetsopplevingar til alle born i fylket i alderen 3 til 15 år, noko som vil vere 
heilt unikt i både nasjonal og internasjonal målestokk. Fylkeskommunen vil difor arbeide for 
å få dette til. 
 
Kvaliteten på konsertane må også sikrast, t.d. ved godt samarbeid med Rikskonsertane sitt 
programråd, og bruk av tilstrekkelege ressursar i produksjonsfasen. 
   
Delmål og tiltak i planperiode 

· Bidra til nyskapande prosjekt og forsøksordningar innan skule- og 
barnehagekonsertane, og støtte samarbeidstiltak som opnar for nye utviklingstrekk 
innan dette området. 

· Samarbeide med Sogn og Fjordane Teater om instruksjon og regiarbeid i samband 
med konsertproduksjonar for barn og unge.  

· Styrke samarbeidet med Rikskonsertane både når det gjeld kompetanseutveksling og 
vidareutvikling av skule- og barnehagekonsertordninga. 

 
 
Spørsmål/problemstillingar til drøfting i høyringsr unden 
 
Korleis kan ein best mogleg bidra til nyskaping innan skule- og barnehagekonsertar? 

5.4 Musikkterapi 
 
Status 
Sogn og Fjordane Fylkessenter for Musikkterapi (FSMT) vart etablert i 1992, og er eit 
veletablert senter med stor aktivitet. Ein generell definisjon på musikkterapi er:  

”Musikkterapi er bruk av musikk til å gi nye handlemuligheter” (Even Ruud) 
 
I den seinare tid har FSMT hatt fokus på fritid. FSMT er også inne på dagtilbod for barn, unge 
og vaksne for å gje hjelp til å etablere gode tilbod med musikk individuelt eller i grupper. 
Musikken og estetiske uttrykk er sentralt i desse tilboda som verktøy. Musikk vert nytta som 
samhandling, miljøskaping, til språk- og motorisk trening og som rekreasjon. FSMT si rolle 
vert å sjå kva det er mogleg å få til i oppstart og tilrettelegging av tilboda. 
 
Utfordringar  
Fylkeskommunen ser det som viktig at alle har høve til å gjere seg nytte av fritidstilbod i si 
kommune. Dette både i form av å kunne ta del på kulturarrangement som konsertar, 
teaterførestillingar o.l og å kunne vere med på eit fast fritidstilbod. Mange i lokalsamfunnet er 
hindra frå dette på grunn av fysisk tilgjenge, økonomiske utfordringar, mangel på personale, 
mangel på tilrettelegging og kunnskap om korleis ein kan gjere seg nytte av eksisterande 
tilbod.   
 
Tenestene fylkeskommunen tilbyr gjennom FSMT til kommunane, enkeltinstansar og 
organisasjonar må framleis gjerast meir kjende. FSMT må jobbe for å oppnå ei felles forståing 
om kva tilboda kan innebere og kva dei kan bety for enkeltmenneske og grupper. Dette 
inneber at ein må auke informasjonen, både i høve til nettbasert informasjon, kurs og 
rådgjeving. Informasjonen må vere generelt retta mot tenestene, og bestå av gode døme frå 
etablerte tilbod i andre kommunar. Erfaringsmessig er det å lage tilbod for menneske med 
særskilde behov ikkje komplisert, men kan fordre felles fokus frå ulike tenesteytingsinstansar 
i kommunane. Som kompetanse- og rettleiingsorgan for kommunane ser ein at tenestene er 
etterspurde og mykje nytta. 
 
Delmål og tiltak i planperioden 

· Få til ei sterkare forankring av musikkterapitenestene i kommunane og til tverrfagleg 
og tverretatleg samarbeid rundt tilboda.  

· Bidra til å etablere kompetansehevande tiltak i fylket. 
· Utvide tilboda innan musikk og andre kulturuttrykk til menneske med særskilde behov 

anten individuelt eller som del av jamnaldergrupper. 
· Vere synlege på kulturarrangement for store organisasjonar som NFU og Røde Kors.  

 
 
Spørsmål/problemstillingar til drøfting i høyringsr unden 
 
Kva rolle kan FSMT spele i å skape gode tilbod ute i kommunane?  

5.6 Barn og ungdom 
 
5.6.1  Kulturskulane 
 
Status 
Kulturskuletilbodet er i dei fleste kommunar det største og viktigaste opplærings-tilbodet 
innan kunst- og kultur for barn og unge. I tillegg er kulturskulane, med sine profesjonelle 
utøvarar, ein sentral samarbeidspart i større satsingar i fylket, som t.d. operaen på Eid og Sogn 
og Fjordane symfoniorkester. Ikkje minst er kulturskulane ein stor ressurs for det blømande 
musikk- og kulturlivet i sine respektive lokalsamfunn. Tilboda i kulturskulane er etterspurde, 
og ventelistene er mange stader svært lange. 24 av 26 kommunar i fylket har kulturskule.  
Arbeidet til kulturskulane er forankra i Opplæringslova. I § 13-6 står følgjande:  
”Alle kommunar skal aleine eller i samarbeid med andre kommunar ha eit musikk- og 
kulturskoletilbod til barn og unge, organisert i tilknyting til skoleverket og kulturlivet elles”.  
 
Utfordringar 
Kulturskulane har dei siste åra utvida sine tilbod til å femne om uttrykk som t.d. visuell kunst, 
drama og dans, i tillegg til musikk. Mange har utvikla god breidde i tilboda, men nokre slit 
med å få etablert nye tilbod. Årsakene til dette kan vere liten  politisk vilje lokalt, manglande 
engasjement hos administrasjonen i ein kommune, medan ei tredje forklaring kan vere at høgt 
arbeidspress på den lokale kulturskulen hindrar utviklingsarbeid og nytenking. Dessutan er 
det umogleg for små kulturskular å tilby heile lærarstillinga innan dei ulike uttrykka, og då får 
dei heller ikkje søkjarar til stillingane.  
 
Det er ei utfordring å få til samarbeid mellom fleire kommunar, og/eller andre aktørar, slik at 
lærarstillingane samla sett kan vere attraktive for dei personane ein ønskjer å knyte til seg. 
Leiinga ved den einskilde kulturskule må kanskje bli endå flinkare til å argumentere for nye 
satsingar, og arbeide meir for å vinne merksemd og forståing hos skuleeigar, sin eigen 
kommune. Dessutan er det viktig å arbeide for å få løyvingar, utviklingsmidlar o.a. som kan 
gjere det mogleg å utvide kulturskuletilboda og gje plass til fleire elevar. Nokre stadar har 
kulturskulane etablert eit fast samarbeid med grunnskulane, og dei viser igjen både på scener 
og i media som viktige samarbeidspartar i lokale tiltak innan Den kulturelle skulesekken i 
kommunen. Dei er gode modellar og moglege inspiratorar for andre.  
 
Norsk Kulturskuleråd sentralt har starta opp eit nytt treårig prosjekt, ”Kulturskolefokus”. Det 
har m.a. som mål å gje eit kompetanseløft til kultursuleleiarane, og bidra til utvikling av 
skuleslaget. Sogn og Fjordane har fått klare signal om at fylket kan få del i prosjektet frå 
hausten 2008, med plass til kulturskular frå om lag halvdelen av kommunane. Ei slik satsing 
trur vi har stor verdi for kulturskulane si naturlege rolle som lokale, kulturelle kraftsentrum.    
 
Delmål og tiltak i planperioden 

· Gje kulturskulane støtte i sitt utviklingsarbeid gjennom ei sterkare involvering av 
kulturskulane/Norsk kulturskuleråd i konferansar, nettverk og møter.  

· Vere ein aktiv diskusjonspart i høve utprøving av nye tilbod og samarbeid mellom 
kommunar om lærarkrefter. 

· Bidra i arbeidet med å utvikle kulturskulane til lokale kraftsentra i kulturutviklinga i 
kommunane.        

Spørsmål/problemstillingar til drøfting i høyringsr unden 
 
Kva skal til for at kulturskulane i Sogn og Fjordane kan utvikle seg til sterke kraftsentrum i 
kulturutviklinga i kommunane?  

5.6.2 Ungdommens kulturmønstring 
 
Status 
Ungdommens kulturmønstring (UKM) er ei av dei største årlege kulturmønstringane i fylket. 
Det særeigne med mønstringa er at her får barn og unge stå fram som artistar og kunstnarar på 
ei profesjonell scene. UKM er open for alle og ulike kulturuttrykk som musikk, dans, bildande 
kunst, skulptør og litteratur møtes. I tillegg vert ungdom brukt som konferansier, 
scenearbeidar, vakter og anna arrangørarbeid. 
 
Gjennomføring av UKM skjer i tre fasar. Den lokale der dei einskilde kommunane sjølv 
arrangerer sine samlingar og stimulere ungdom til å ta spranget og prøve seg på scena. 
Gjennom det lokale arrangementet vert det ei utvelging av deltakara som får gå til 
fylkessamlinga. Frå fylkessamlinga vert nokre få plukka ut til å representere fylket i ein 
landsmønstring. 
 
Det er ein tydeleg samanheng mellom deltakinga frå dei ulike kommunane, og andre 
kulturaktivitetar i den einskilde kommune. Kulturskulen ser ut til å spele ei sentral rolle og 
danseverkstadene har gitt stor aktivitet og mykje kreativ utfalding. 
 
Utfordringar 
Utfordringane ligg i å utvikle mønstringa slik at det framleis vert attraktivt for ungdom å 
delta, både på kommune-, fylkes- og landsmønstring.  Dette vil krevje eit tettare samarbeid 
mellom fylkeskommunen og kommunane. Tilhøvet til UKM Noreg må styrkast slik at dei tek 
omsyn til fylka sine innspel. 
 
Framleis er det mange grupper som har lita deltaking i UKM samanheng; dette gjeld m.a. 
litteratur og teater. Det er ei utfordring å få  med alle grupper innanfor rammene til UKM.   
 
Fylkesmønstringa krev tid på rein logistikk, noko som set grenser for kor mykje ressursar ein 
kan bruke på vidare utvikling av arrangementet og korleis dette kan nyttast til å utvikle 
kulturarbeidet i kommunane i det daglege. Ein må då vurdere å redusere rolle som ”teknisk 
arrangør”, og vinkla arbeidet meir mot kommunane sitt arbeid som grunnlag for å løfte heile 
fylket. Kanskje må ein og jobba med å utvikle breidda i kulturuttrykka slik at også litteratur, 
teater, film med meir, kan kome sterkare fram. 
 
Det deltek om lag 4-500 ungdomar i alderen 10-20 år som artistar/kunstnarar på 
fylkesmønstringa, og i 2006 samla mønstringa 4 fulle hus.  
 
Delmål og tiltak i planperioden 

· Prøve ut avtale med ekstern arrangør for gjennomføring av fylkesmønstringa 
· Samarbeid med kommunar, m.fl. for å utvikle breidda i kulturuttrykka slik at også 

litteratur, teater, film med meir, kan kome sterkare fram. 
 
Spørsmål/problemstillingar til drøfting i høyringsr unden 
 
Kva rolle spelar dagens UKM satsing på det lokale kulturlivet i kommunane? 
Korleis kan fylkeskommunen sine ressursar nyttast best for å få mest mogleg effekt av 
satsinga? 

5.6.3 Ungdommens fylkesting og Ungdomspolitisk utval 
 
Status 
Fylkesting for ungdom har vore arrangert av og for ungdom sidan 1994. Om lag 60 ungdomar 
møter årleg som utsendingar til fylkesting for ungdom. Dei fleste av desse kjem frå 
ungdomsråda i kommunane. Dei politiske ungdomsorganisasjonane møter saman med nokre 
få barne- og ungdomsorganisasjonar. Det har funne ei god form med ung til ung formidling av  
tale-, møte- og debatteknikk, diskusjonar  og resolusjonar.  Den sosiale sida er òg viktig. Her 
blir ein kjend med ungdom frå heile fylket og dei etablerte politikarane. 
Ordninga med ungdomspolitisk utval(UPU) og deira engasjement fungerar godt som 
oppfølgjande instans mellom fylkestinga. Fadderordninga, der kvart medlem av UPU har 
ansvar for ungdomsråda i kommunane, fungerar godt men er ei krevjande ordning. 
 
UPU har også arrangert ungdomskonferansar og innleia samarbeid med fylkesting for 
ungdom i andre fylker og med Youth Voice i Highland Skottland.   
 
 Den årlege evalueringa av tinget  viser at ungdomen er nøgde med den måten dette vert 
arrangert på. Ungdomspolitisk utval ynskjer framleis å halde på ordninga med fylkesting for 
ungdom, men prøver å vere opne for endringar i gjennomføringa. 
 
Det er viktig for utviklinga av fylket at politikarane og ungdom har ein plass dei kan møtast 
og utveksle synspunkt.  Ungdom er hovudmottakar av offentlege tenester og bør difor få høve 
til å engasjere seg i sluttprodukta det offentlege tilbyr dei. 
 
Utfordringar 
Legitimiteten til fylkesting for ungdom er at ungdom i målgruppa (13-23 år) finn det 
interessant å delta. Å sikre at ungdom deltek i samfunnsdebatten blir sett på som ein viktig 
verdi i fylket.  
 
Ei av dei aller største utfordringa er å bidra til at  ungdomsråda i kommunane fungerar, noko 
som er heilt avgjerande for at fylkesting for ungdom/ungdomspolitisk utval skal kunne sei at 
dei talar ungdom i fylket si sak og kjenner til kva ungdom i fylket er opptekne av. 
 
Fadderordninga fungerer (også kalla Sogn og Fjordane modellen), men det er ofte vanskeleg å 
få kontakt med ungdomsråda i kommunane. Ungdomsråda i kommunane klager på manglande 
oppfølging av ein fast sekretær sentralt i kommuneadministrasjonen.  
 
Innan partipolitikk er det uttrykt bekymring for lite ungdomsengasjement og dårleg 
valdeltaking.  Det å delta på lågterskel tilbod slik fylkesting for ungdom er, gjev kanskje 
nokre fleire lyst til å engasjere seg seinare. 
 
Dersom ein vert gjeven rett til å delta, må ein også få rett til opplæring for å kunne delta.  Dei 
fleste som er på Fylkesting for ungdom, har ingen politisk erfaring og dei treng opplæring for 
å medvirke. 
 
For at ungdom skal kunne meistre medvirkning er det viktig for dei å ha eit nettverk av 
ressurspersoner som kan hjelpe med relevant informasjon.  Det er difor viktig at slike 
personar er tilgjengeleg i kommunane og på fylkesplan for å gjere det meiningsfullt å delta i 
ungdommens kommunestyre og i UPU.  På fylkestinget treff dei likesinna som òg kan gje 
verdifulle råd og erfaring i ulike saker. 

Internasjonalt har FFU/UPU funne stor nytte i å samarbeide med Youth Voice i Highland 
Skottland og vil gjerne halde fram dette samarbeidet. 
 
Oppgåvene for FFU/UPU er å peike på tiltak ungdom ynskjer å sette i gang,  og arbeide for at 
tiltaka vert realisert. Det er ikkje ei prioritert oppgåve å ha midlar til tiltak utover ordinær 
drift.  
 
Delmål og tiltak i planperioden 

· Styrke kontakten mellom ungdomsråda. 
· Drive opplæring og oppmuntre til å drøfte viktige samfunnspolitiske saker av stor 

lokal verdi. 
· Til ei kvar tid vidareutvikle innhaldet og arbeidsformer i FFU 
· Rullere det politiske måldokumentet kvart år 

 
 
Spørsmål/problemstillingar til drøfting i høyringsr unden 
 
Korleis kan arbeidet med FFU/UPU bidra til å styrkje engasjementet hjå ungdom i den 
einskilde kommunane? 

5.7 Idrett, friluftsliv og fysisk aktivitet  
 
 
5.7.1 Fysisk aktivitet hos ungdom 
 
Status 
Sogn og Fjordane toppar dei nasjonale statistikkane over fysisk aktivitet i befolkninga. 
Likevel er det også her dei same trendane som elles i landet at: ”formene går opp – og formen 
ned”. Overvekt fører til sjukdomsutvikling og har vorte eit folkehelseproblem. Skilnadene 
mellom dei aktive og inaktive vert og større. Forskinga viser mellom anna at god 
tilrettelegging er avgjerande for at motiverande tiltak skal virka. 
 
Fylkeskommunen har i fleire år hatt et prosjekt for fysisk aktivitet (Ung Arena) der målet har 
vært å få ungdom frå 13 til 19 år til å drive aktivitet og friluftsliv etter eigne ynskje og 
føresetnader. Det har vært eit mål å skape sjølvberande aktivitetar ute i kommunane ved å 
prioritere opplæring og skolering gjennom teoretisk og praktisk arbeid. Prosjektet har tatt 
utgangspunkt i å bruke lokale ressursar og auke bruken av nærmiljøanlegg samtidig som ein 
presenterar ungdom for nye og spennande aktivitetar. Arbeidet har m.a. blitt knytt til å utvikle 
friluftslivsaktivitetar for skuleklassar og opplæring av lærarar ved å gjennomføre aktivitetar 
saman med dei. Berre eit fåtal skular og kommunar har etablert gode sjølvberande aktivitetar. 
Fysisk aktivitet er eit prioritert område i fylkeskommunen sitt fyrtårnarbeid innan folkehelse, 
og i det partnarskapsarbeidet som er etablert mellom kommunane og ulike regionale instansar. 
 
Utfordringar 
Dei store utfordringane er å få til godt samspel mellom offentleg, privat og frivillig verksemd, 

for å få god tilrettelegging av areal i nærmiljøa og tiltak som er 
målretta mot ulike grupper. 
 
Fylkeskommunens eige arbeid er prosjektretta. Dette gir lite 
rom for langsiktig tenking.  
Det må gjerast ei prioritering av arbeidet, slik at både dei tilsette 
i fylkeskommunen og samarbeidspartane i kommunane og i 
skulane kan leggje langsiktige planar for arbeidet som ei 
naturleg del av skulekvardagen. 
 
Delmål og tiltak i planperioden 

· Etablere arbeidet med fysisk aktivitet og friluftsliv som 
ei permanent satsing for fylkeskommunen 

· Stimulere til etablering av friluftsråd i fylket. 
· Bidra til å skolere ressurspersonar lokalt som kan drive 

og vidareutvikle tilbod innan fysisk aktivitet for ulike 
grupper 

 
Spørsmål/problemstillingar til drøfting i høyringsr unden 
 
Korleis kan ein stimulere til auka fysisk aktivitet i gruppa 13 – 19 år?   
Kva rolle skal fylkeskommunen ha i høve friluftsliv og fysisk aktivitet, og skal dei prioritere 
enkelte aldersgrupper? 

5.7.2 Danseverkstad 

 
Utvikling/Status 
Som ein del av fylkeskommunen si satsing på fysisk aktivitet, livsutfalding og folkehelse vart 
det i 2005 satt i gang eit prosjekt kalla Danseverkstadetablering i Sogn og Fjordane. Målet var 
å kunne tilby danseverkstadetablering til alle kommunar i fylket. Danseverkstadane bygger på  
ung-til-ung formidling og følgjer ein modell utvikla av Dans Utan Grenser i det nasjonale 
prosjektet Kultur gir helse. Dette er eit lågterskeltilbod kor ein og når ungdom som ikkje 
deltek i anna organisert aktivitet. 
 
Interessa for dans blant ungdom i fylket er stor. 10 kommunar har i dag danseverkstader og 3 
nye kommunar startar etableringa hausten 2007. Kring 1000 ungdomar i heile fylket er i dag 
engasjert i danseverkstadane, og tilbakemeldingane frå både ungdommar og kommunane er 
svært gode. Sjølve etableringa er eit samarbeid mellom fylkeskommunen, kommunane og 
Dans Utan Grenser. 
Dei siste 3 kommunane vil ha ferdig kvalifiserte ung-til-ung formidlarar i mars 2008. Dei 
kommunane som er med har opprette eit sterkt nettverk på tvers av kommunegrensar.  
 
Utfordringar 
Det har vore satsa store ressursar og vert 
brukt mykje tid på 
danseverkstadetableringar og det er 
svært ønskeleg med ei vidare oppfølging 
av desse. Ein treng å drifte nettverket, 
yte støtte ved fellesprosjekt, koordinere 
samlingar, fylgje opp kommunane og 
støtte desse ved behov for fornying av 
dansegruppene. Danseverkstadane er 
forankra som ein del av kommunens 
verksemd, men det er naudsynt av 
fylkeskommunen kan ha ein 
koordinerande og samlande rolle 
regionalt.  
 
Delmål og tiltak i planperioden 

· Sikre kommunal forankring og vidare drift av eksisterande danseverkstader. 
· Sikre drift av eit nettverk for alle instruktørgruppene i danseverkstadene 
· Legge til rette for at ”nye” kommunar som ynskjer det kan etablere danseverkstad. 
· Skape interesse og merksemd omkring dans som fritidsaktivitet. 
· Arrangere og støtte regionale arrangement som t.d. dansecamp, interkommunale 

danseoppsetningar, syne fram dansegruppene i ulike samanhengar 
· Lage ein langsiktig plan for oppfølging av danseverkstadane 

 
 
Spørsmål/problemstillingar til drøfting i høyringsrunden 
 
Kva er den viktigaste rolla fylkeskommunen kan ha for å oppretthalde og vidareutvikle 
danseverkstadene? 

5.7.3 Idretts-, nærmiljø- og friluftsanlegg 
 
Status 
Dette området er omfatta av ein eigen plan som legg føringar for utviklinga av anlegg for 
idrett og fysisk aktivitet, Fylkesdelplan 2006 – 2009 – for idrett, friluftsliv, fysisk aktivitet og 
folkehelse.   
Det overordna målet for fylkesdelplanen er å:  

”Arbeide for at alle innbyggjarar driv fysisk aktivitet etter eigne ønskje og 
føresetnader, på allment tilgjengelege område, i naturen og elles i anlegg som er lagt 
til rette i rimelig geografisk nærleik til der dei bur.” 

Planen skal: 
· Trekke opp mål for idrett, friluftsliv, fysisk aktivitet og folkehelse. 
· Trekke opp retningslinjer for dei store anlegga som skal byggjast med tilskot frå 

spelemidlane, utarbeide handlingsprogram for 2006 – 2009 og langtidsprogram for 
2006 – 2018. 

Planens handlingsprogram skal reviderast i 2007, og arbeidet vil gå parallelt med 
strategiarbeidet.  
 
Utfordringar 
Det vert ei viktig utfordring framover å gjere gode vurderingar av om det er særlege typar 
anlegg det er naturleg å prioritere framover, t.d. nærmiljøanlegg for å leggje til rette for større 
grad av eigenorganisert aktivitet, turstiar/turvegar,  rehabilitering av symjebasseng, fleire 
kunstgrasbaner, fleire/betre skianlegg, osv.  
 
I tillegg er det naudsynt å få større fokus på utfordringar knytt til forvaltning, drift, 
vedlikehald, utvikling (FDVU) av anlegga framover, ut frå ei langsiktig økonomisk plattform. 
 
Med fallande tildelt sum til fylket, er det ei utfordring å greie å halde på ei fordeling av 
midlane med 70% styrt av fylkesdelplanen og 30 % av kommunedelplanen.  
 
Folketalskriteriet og kriteriet på anleggsutbygging slår negativt ut for Sogn og Fjordane når 
det gjeld tildeling av spelemidlar det enkelte år. I tillegg vil faktorar i høve heile 
spelepolitikken spele inn i på korleis utviklinga i spelemidlar vil slå ut. Frå staten si side vert 
og stadig nye anlegg definert innanfor ordningane. Det siste er anlegg for modellfly og 
modellbilar. Desse tilhøva aukar kravet til grunngjeving og ein tydeleg regional politikk på 
området.   
 
Delmål og tiltak i planperioden 

· Prioritere anlegg som sikrar at befolkninga i ulike deler av fylket har lett tilgang til eit 
breitt spekter av aktivitet.  

· Bidra til at det utviklast godt tilrettelagde arenaer for organisert idrett  
· Arbeide for stabile/auka rammer til anleggsutbygging i Sogn og Fjordane. 

 
Spørsmål til høyringsinstansane 
 
Kva for rolle skal fylkeskommunen ha i å vurdere kva for anlegg som skal prioriterast i den 
enkelte kommune, basert på ei regional fordeling av anlegg og aktivitetar?  
Korleis kan vidareutvikling av anlegg skje gjennom kopling til anna planlegginga og ikkje 
som eigne delplanar? 

5.8 Kulturbygg 
 
Status 
Sogn og Fjordane har ei rekkje kulturbygg. Dette er viktige møtestader i lokalsamfunnet, både 
med tanke på  eigenaktivitet og formidling. I tillegg til dei mange lokale kulturbygga har vi 
også ein del større, regionale kulturbygg. Mange kulturbygg har behov for opprustning og 
modernisering. Også nybygg det 
trong for enkelte stader. 
Fylkeskommunen disponerer 
tilskotsmidlar til lokale kulturbygg. I 
tillegg kan det søkjast til 
kulturdepartementet om tilskot til 
regionale kulturbygg. Tilskot til 
kulturhus er forankra i Stortinget si 
handsaming av St. meld. Nr. 48 
(2002 – 2003) ”Kulturpolitikk fram 
mot 2014”. 
Tilskota skal medverke til utvikling 
av eigna lokale og bygningar som 
gjev rom for ulik kulturell verksemd. 
Bygningane skal fungere som 
kulturelle møtestadar for lokalmiljø og/eller region.  Midlane kan nyttast til nybygg, 
ombygging og modernisering/rehabilitering av kulturhus. Vidare kan det gjevast tilskot til 
utstillingslokale og øvingslokale for ulike kulturaktivitetar. Det vert ikkje gjeve tilskot til 
ordinært vedlikehald og drift. 
 
Utfordringar 
Lokala må vere planlagt ut frå definerte behov, og dei bør vera fleksible. Kulturhusa bør 
lokaliserast sentralt i lokalsamfunnet/regionen slik at dei kan medverke til å revitalisera 
lokalsamfunna som ein attraktiv møteplass. Lokala skal vera opne for all lovleg 
kulturverksemd. Ingen må stengjast ute av religiøse, sosiale eller politiske omsyn. 
 
Planane må kvalitetssikrast med omsyn til funksjonalitet gjennom /universell utforming, og  
sikre at bygga er tilgjenge for alle. Kulturhusa bør ha ei god estetisk utforming i samsvar med 
funksjon og plassering. 
 
 
Delmål og tiltak i planperioden 

· Bidra til opprustning og istandsetjing av eksisterande lokale kulturbygg, og til 
realisering av regionale kulturbygg, som gir rom for eigenutvikling og mangfald. 

 
 
Spørsmål/problemstillingar til drøfting i høyringsr unden 
 
Kva for kulturbygg treng kommunane og kva rolle er det ynskjeleg at fylkeskommunen har 
i realiseringa av dei? 

5.9 Festivalsatsinga (spel/musikk mm) 
 
Status 
Festivalane er blitt eit viktig innslag i kulturlivet i fylket, og det ser ut til at det også har  
utløyst eit stor lokalt engasjement. Mange av festivalane har eit stort folkeliv og denne 
miljøfaktoren er med på å oppretthalde fylket sin status som kultur- og trivselsfylke. 
Festivalane har stor breidde når det gjeld sjanger og utrykk, og vi ser sjeldan konkurrerande 
festivalar i nabokommunane. Oftast er festivalane eit resultat av eldsjeler sitt arbeid og store 
engasjement, og vi kan også sjå at festivalane etterkvart vert administrert gjennom meir 
permanente organisatoriske strukturar. Det utløyser i sin tur nye stillingar innan kulturlivet i 
fylket, noko som er med på å gjere denne satsinga meir permanent og regelbunden.  
 
Utfordringar 
For fylkeskommunen vil det vere ei særleg utfordring å gjere eit kritisk utval av kva type 
festivalar vi skal støtte opp om, og kor mange. Dette vil vere strategisk viktige val då vi ser at 
mange festivalar har eit avgrensa økonomisk grunnlag, medan andre har solid økonomisk 
forankring. Samarbeid med kommunar, organisasjonar, m.fl. må stå sentralt i ei slik 
vurdering. Det ligg også ei utfordring i det å skilje ut kva type festivalar som vi ser på som 
økonomisk sjølvberande, kva festivalar som er reine underhaldningstilbod, og kva som er 
kunst- og kulturpolitiske satsingar der fylkeskommunen bør spele ei rolle i etablering, 
utvikling og gjennomføring.  
 
Delmål og tiltak i perioden 

· Gjennomgå og gjere ei prioritering av fylkeskommunen sitt engasjement innan 
festivalsatsinga 

· Bidra til utvikling av prioriterte festivalar 
 
 
Spørsmål/problemstillingar til drøfting i høyringsr unden 
 
Korleis kan fylkeskommunen bidra til å utvikle festivalar som styrkjer fylket som heilheit? 

5.10 Kunst og kunstformidling   
 
Status 
Sogn og Fjordane har ei viktig rolle i utviklinga av norsk kunst. Fleire av våre kunstnarar har 
vore markerte bidragsytarar til utvikling og nyskaping innan bildande kunst (Nikolai Astrup, 
Gunnar S. Gundersen, Ludvig Eikas, Kjartan Slettemark). Samstundes har fylket mange gode 
representantar som er viktige i ein meir regional samanheng.  
 
Sogn og Fjordane Kunstmuseum er etablert for å ha eit særleg ansvar for kunst og 
kunstformilding i fylket. Deira hovudfokus ligg på kunnskap om regional kunsthistorie med 
vekt på 1900-talet, formidling av samtidskunst, kunstnarleg utsmykking og rådgjeving.  
Nordisk kunstnarsenter på Dalsåsen er ein viktig institusjon i kunstsamanheng i fylket. Dei 
tilbyr atelier for kunstnarar primært frå Norden, men også kunstnarar utanfor Norden kan få 
høve til å komme dit og bu og arbeide ein periode. Dette gir viktige impulsar til 
kunstnarmiljøet i Sogn og Fjordane.  
Vestlandsutstillinga er eit innarbeidd samarbeid mellom kunstlaga på Vestlandet, og har eitt 
stopp i Sogn og Fjordane. Utstillinga skal ”ta pulsen” på kunstproduksjonen på Vestlandet. 
Utøvande kunstnarar, kunstnarorganisasjonane, lokale kunstlag, museum og private galleri 
har alle viktige funksjonar i det å produsere og formidle kunst i fylket.  
 
Utfordringar  
Innan kunst og kunstformidling vil vi møte ulike utfordringar. Det må leggjast til rette for at 
utøvande kunstnarar finn det attraktivt å etablere seg i fylket. Gjesteatelier kan vere ei ordning 
som kan vere med på å rekruttere kunstnarar til fylket for kortare eller lengre periodar. 
Kunstnarane som bur og arbeider i fylket må oppleve at dei vert verdsette gjennom at dei får 
oppdrag i samband med utsmykkingar, utstillingar, m.m. 
 
Vidare er det ei utfordring å ha gode fysiske og økonomiske føresetnader for det museale og 
formidlingsmessige arbeidet. Her ser vi at særleg Sogn og Fjordane Kunstmuseum slit med 
ueigna magasin- og utstillingslokale.  
Utsmykkingar i det offentlege rom er eit viktig bidrag til det å skape spennande og attraktive 
miljø i tettstadane, knytt til viktige møteplassar (t.d. skular), og i landskapet elles.  
 
I tillegg ligg det utfordringar i det å stimulere og motivere friviljuge t.d. gjennom kunstlag til 
innsats for å skape kunnskap om, og formidle aktuell kunst. Til dette treng dei m.a. eigna 
lokale, dei treng tilgang på kunnskap om kunst, kunstnarar og formidling, og dei treng ein viss 
økonomi for å kunne drive sin aktivitet.   
 
Delmål og tiltak i planperioden 

· Realisere nybygg for Sogn og Fjordane kunstmuseum i Førde 
· Arbeide for å gje dei etablerte kunstnarane oppdrag i eige fylke i samband med 

utsmykkingar, utstillingar, m.m. 
· Arbeide for gjesteatelier og gode arbeidslokale for utøvande kunstnarar 
· Stimulere fram varierte og provoserande kunstutstillingar i heile fylket 

 
Spørsmål/problemstillingar til drøfting i høyringsr unden 
 
Kva skal til for å fremje utvikling av gode kunstnarar og kunstmiljø i fylket? 

5.11 Scenekunst 
 
Status 
Sogn og Fjordane har frå gammalt av eit sterkt og godt amatørteatermiljø særleg knytt til 
ungdomslagsrørsla, og i nokre tilfelle knytt til arbeidarrørsla. Leikanger Mannskor er eit døme 
på ein ubroten revytradisjon på over 40 år. 
 
Opprettinga av Sogn og Fjordane Teater i 1976 la grunnlag for den profesjonelle 
teaterkunsten i Sogn og Fjordane. Dette har direkte og indirekte ført til auka rekruttering til 
teateret i form av skodespelarar, dramatikarar, scenografar, instruktørar og teaterteknikarar frå 
Sogn og Fjordane. Sogn og Fjordane Teater har 23 faste spelestader i fylket, og gir med dette 
eit profesjonelt teatertilbod til heile fylket. Riksteateret er og ein del av teatertilbodet, men har 
no berre Stryn/Eid, Sogndal og Førde/Florø som faste spelestader i fylket. Den frie 
profesjonelle scenekunsten har i liten grad hatt fast fotfeste i Sogn og Fjordane, men enkelte 
grupper har tidvis turnert i fylket.  
 
Sogn og Fjordane Teater har også arbeidd inn mot amatørteaterrørsla dels gjennom eigen 
amatørteaterinstruktør, dels gjennom å bidra med utleige av lys og lydutstyr, kostymer, m.m. 
Sogn og Fjordane Teater har også spelt ei viktig og avgjerande rolle i høve fleire av dei 
historiske spela i fylket, m.a. Kinnaspelet og Hugleiksonspelet. Sogn og Fjordane teater er i 
dag einaste nynorskteateret utanom Oslo. 
 
Dei seinare åra har det utvikla seg gode tilbod også innan dans og drama, der ein har fått 
tilført solid fagkompetanse og ressurspersonar fleire stader i fylket. I fleire kommunar, m.a. i 
Årdal, Sogndal, Gloppen, Førde og Florø har det utvikla seg gode verkstader/opplæringstilbod 
inn ballett. I tillegg er det etablert Danseverkstader (jfr pkt 5.7.2) i dei fleste kommunane i 
fylket. 
 
Firda vidaregåande skule har eiga linje for musikk, dans og drama som gjer det mogleg for 
elevar i vidaregåande skulen å fordjupe seg i desse kunstuttrykka. I tillegg er også dans og 
drama jamnleg ein del av tilbodet innan Den kulturelle skulesekken. 
 
Utfordringar 
Det er eit ynskje at dei gode revytradisjonane blir halden ved like og at det kan skje meir 
produksjon av profesjonell teater i fylket. Ein må då finne ut av korleis ein kan stimulere 
amatørteaterrørsla/revyarbeidet og samstundes leggje til rette for/stimulere til produksjon av 
profesjonelle tilbod i Sogn og Fjordane, både innan SoFt og frie teatergrupper. Det er og ei 
utfordring å få styrka scenekunsten sin plass i formidlinga, t.d. gjennom DKS. 
 
Ein veg å gå kan vere å få til god opplæring/utvikling av instruktørar, innan scenekunst og 
dans, til dømes ved opplæringstiltak i samarbeid med institusjonane og det friviljuge 
organisasjonslivet. Det er og eit ynskje om å opne opp for større flyt mellom danseuttrykka, 
for å oppnå spanande kunstnarlege resultat.  
 
Det er eit ynskje å halde på og utvikle god dramatikk basert på dialekt og nynorsk språk. Det 
er og ei utfordring å halde på og utvikle samarbeidet mellom profesjonelle og amatørar, t.d. 
knytt til lokale spel av høg kunstnarisk kvalitet

Delmål og tiltak i planperioden 
· Tryggje rammevilkåra for profesjonell scenekunstproduksjon og formidling i Sogn og 

Fjordane 
· Stimulere opplærings-/utviklingstiltak for instruktørar innan dans og drama 
· Stimulere til kunstnariske tiltak spå tvers av ulike tradisjonar/sjangrar 

 
 
Spørsmål/problemstillingar til drøfting i høyringsrunden 
 
Kva er dei største utfordringane for scenekunstproduksjon i Sogn og Fjordane? 
Korleis kan desse utfordringane best løysast? 
Korleis kan kompetansen innan scenekunst utviklast og nyttast best mogleg som ressurs i 
fylket? 

5.12 Film 
 
Status 
Film er eit av vår tids viktigaste kulturuttrykk. Filmen som kunst- og kulturuttrykk 
kombinerer på ein unik måte andre kunstformer som litteratur, musikk, drama, design og 
levande bilde. Film er både underholdning, eit sjølvstendig kunstuttrykk og eit medium som 
gjenspeiler både historia og vår samtid. Film handlar også om identitet, fellesskap og tilhøyre. 
Vurdert i høve til publikumsoppslutninga er film eit av dei mest brukte kulturtilboda i Noreg.  

 
Vestnorsk filmsenter AS er det regionale 
senteret i vårt distrikt. Filmsenteret er eigd av 
Bergen kommune og Hordaland 
fylkeskommune og skal bidra til ein fagleg og 
kunstnarisk utvikling av kortfilmproduksjon på 
Vestlandet. Vestnorsk filmsenter AS forvaltar 
og midlar til prosjektutvikling og 
manuskriptutvikling.  
 
For ungdom er film viktig fordi den fangar opp 
mange av deira interesser, og gjer det mogleg å 
skape samarbeid mellom grupper med svært 
ulike interesser. Ungdommens kulturmønstring 
har og utvikla seg til å bli ein arena for film. I 
2007 vart ein kortfilm laga av unge i fylket 
tildelt pris som beste film ved den nasjonale 
mønstringa.  
 
Det er to kommersielle filmselskap i fylket. 
Det har tidlegare vore samarbeid mellom t.d. 
Fjordfilm i Hafslo og Friberg kino Balestrand 
om filmkurs for ungdom. Resultatet vart to 
dokumentarfilmar og vidare skulering innan 
filmskaping for to av deltakarane. Gjennom 

DKS har det vore kursing av lærarar i film som kulturuttrykk og for opplæring i kunne lage 
film saman med elevane. 
 
St.meld. nr. 22 (2006 - 2007) "Veiviseren - for 
det norske filmløftet" varslar ei opptrapping av 
midlar til norsk filmproduksjon. Etter kvart 
som digitaliseringa vert gjennomført, kan born 
og unge få høve til å skape og oppleve film 
gjennom kulturskular, filmsentra og kinoar. 
Stortingsmeldinga peikar og på samanhengen 
mellom film og kino, og at norske filmar er 
avhengige av levedyktige kinoar. I Sogn og 
Fjordane er det 15 kinoar,  9 kommunale og 6 
ikkje-kommunale (i hovudsak 
dugnadsdrivne).  

Utfordringar 
Særlig for unge vil film kunne vere ein viktig arena for kreativitet og skapande aktivitetar. Det 
er og ein viktig arena på tvers av generasjonar. Utfordringane ligg i å utnytta det potensialet 
som er der, og skapa miljø og aktivitetar som kan fremje filmskaping og filmmiljø.  
Det er og ynskjeleg at det vert lagt til rette for eit utvida samarbeid mellom kinoane og 
regional filmproduksjon. Også finansiering av film og filmproduksjon bør kunne bli ein del av 
det lokale/regionale virkemiddelapparatet, slik at ein får ein meir synleg regional filmsatsing.  
 
Grunnlaget for kulturpolitikken ligg då i filmproduksjon som metodikk og kulturell aktivitet, 
og filmen sitt møte med publikum på kino. Også i høve kulturhus spelar film og kino ei rolle 
for å oppretthalde og styrkje bruken av kulturhusa, og dermed økonomien i dei. Små 
kulturhus er sårbare og avhengig av breidde i bruken. 
 
Delmål og tiltak i planperioden 

· Stimulere til vidareutvikling av gryande filmmiljø kopla til lokal kinodrift. 
· Støtte oppretthalding av kinoane i fylket som viktige kulturelle møtestader for alle 

aldrar og på tvers av generasjonsgrenser. 
· Utvikle DKS tilbod innan film, som knyter saman ulike andre kulturuttrykk.  
· Styrke arbeidet med film som del av UKM satsinga. 
· Stimulere til å etablere filmverkstader og veksthus retta mot barn og unge, for 

utvikling av regional og lokal filmkunnskap, produksjon av film og talentutvikling.  
· Bidra til å styrke koplinga mellom lokal satsing på film og regionale/nasjonale 

kompetanse- og finansieringsmiljø. 
 
 
Spørsmål/problemstillingar til drøfting i høyringsr unden 
 
Korleis kan den regionale filmpolitikken bidra til å skape gode kulturelle arenaer? 
Korleis kan den regionale filmpolitikken bidra til å styrke kommunane som levande 
lokalsamfunn? 
Kva rolle kan kino ha som tilbod for å gi god bolyst i kommunane? 
 
�

5.13 Det frivillige kulturlivet  
 
Status 
Det er stor aktivitet i kulturlivet i fylket. Dei frivillige organisasjonane har tradisjonelt vore 
ryggrada i kulturlivet, og har enno ein sterk posisjon i Sogn og Fjordane, ikkje minst når det 
gjeld aktivitet for barn og unge. Dei frivillige organisasjonane skaper engasjement og 
fellesskap lokalt, og dei er viktige bidragsytarar i haldningsskapande arbeid og i arbeidet med 
trivsel og kulturarbeid i lokalsamfunnet..  
 
Også organisasjonslivet er i endring. Krav til innsats vert større. Koblinga mellom betalt 
arbeid og dugnad vert vanlegare. Også konkurransen med kommersielle aktørar/tiltak 
merkast. Fleire tiltak vert større og meir profesjonalisert. Det har og utvikla seg stor bredde og 
ulikskap i kor profesjonelle organisasjonane er. Det er ei rekke store profesjonelle 
organisasjonar med sterke nettverk nasjonalt, men og mange mindre med ein meir uformell og 
ad hoc prega organisasjonsstruktur.  
 
Mykje av det friviljuge kulturarbeidet går også i større grad enn tidlegare føre seg utanfor dei 
tradisjonelle kulturorganisasjonane. Store kulturtiltak er ofte eit samarbeid mellom frivillig 
innsats, lokalt næringsliv og offentleg støtte og det er framleis stor frivillig innsats.  
Framveksten av Frivilligsentralar har også vore med på å endre deler av det frivillige arbeidet.  
Variasjonane og ulikskapane innan ulike deler av kulturlivet er stor. 
 
Utfordringar 
Dei store utfordringane er knytt til å gje det frivillige arbeidet gode rammevilkår og skape 
balanse mellom den offentlege innsatsen og det frivillige arbeidet. Det blir derfor viktig å vere 
tydeleg på kva forventningar det offentlege har til det frivillige arbeidet, og finne gode 
koplingar mellom dei virkemidla fylkeskommunen har og dei frivillig sektor har. Dei 
frivillige sin innsats vil vere nært kopla til eigeninteressa og eigenmotivasjon, mens 
fylkeskommunen vil ha fokus på kva oppgåver som er vedtekne politisk. Innan kulturlivet vil 
det vere behov for gode koplingar mellom dei ulike aktørane for å få til det mangfaldet og den 
kreativiteten som skal til for å utvikle kulturlivet.  
 
Delmål og tiltak i planperioden 

· Styrke dialogen med frivillige lag og organisasjonar for best mulig bruk av virkemidla. 
 
Spørsmål/problemstillingar til drøfting i høyringsr unden 
 
Kva bør vere fylkeskommunen si rolle i høve lag og organisasjonar?  
Korleis kan fylkeskommunen bidra til at ressursane friviljuge har blir nytta? 
Kva behov er det for å bygge nettverk og samarbeid mellom organisasjonane i fylket, for å 
styrkje kulturarbeidet? 

6.0 Utvikling av kulturminneverdiane 
 
Utvikling og status 
Kulturminne og kulturmiljø handlar om kulturarven og er historia om dei som har levd og 
brukt ressursane her før oss. Kulturminna er menneskeskapte spor vi finn overalt i by og 
bygd, i kulturlandskapet og av og til i område vi trur er urørt natur. I likskap med andre land 
har vi ein kulturarv som er vår eigen og som er unik for oss. Vår evne til å forstå og setje seg 
inn i denne forhistoria gjev grunnlag for identitet, men også visuelle og estetiske opplevingar i 
kvardagen. Kulturminna ligg der enten som skjulte skattar, i forfall eller som ressursar i bruk. 
Samfunnet er i stadig endring og kulturminna har vore med i denne endringsprosessen. Vår 
oppgåve i dag er å ta omsyn til kulturminna, slik at dei kan halde fram med å  gje oss 
kunnskap og oppleving. Å høyre til ein stad gjev oss forankring og ei kjensle av fellesskap. Å 
ta vare på kulturminna er ein viktig del av samfunnsbygginga, for trivsel og identitet.  
 
Kvalitetane i Sogn og Fjordane er ved første tanke knytt til storslått og variert natur, med 
fjord, fjell og bre til kyst og øyriket mot havet. Denne naturen har gjeve grunnlag for 
busetting langt attende i tid, og det har vore store ressursar knytt til landbruk og skogbruk, 
jakt og fiske. Medan landskapet vårt er i ferd med å gro att i dag, viser kulturminna våre at 
store delar av dette landskapet har vore nytta av folk i fylket tidlegare. Naturen og våre 
småskala by- og bygdesamfunn gjev oss statusen som den beste plassen i verda å bu og leve i. 
Korleis skal vi då klare å ta vare på dei kvalitetane som dette landskapet og desse kulturminna 
representerer? Og korleis kan vi stille krav til det som vert produsert og skapt nytt i dag, det 
som vert morgondagen sine kulturminne? 
 
Kulturminne (og kulturmiljø) er viktige ressursar for kunnskap, oppleving og bruk. 
Kulturminne kan gi grunnlag for kulturell, sosial, økonomisk og miljøvennleg utvikling og 
verdiskaping i lokalsamfunnet Samla sett gjer dette kulturminne og kulturmiljø til viktige 
gode i samfunnet. Kunnskapen om og erfaringane med kulturminne som ressurs er likevel 
mangelfull. Dei aktuelle virkemidla er heller ikkje godt nok innretta mot moglegheitene for 
bruk og verdiskaping. I tillegg forfell mange viktige kulturminne. Dei blir øydelagt eller 
fjernast samtidig som kulturmiljøets tilstand også svekkast og forfell. Tapet og hastigheta av 
tap aukar. 
 
Fylkeskommunen si rolle i kulturminnepolitikken 
I 1990 vart fylkeskommunen etablert som regional kulturminneinstans og vart tildelt eit 
lovpålagt mynde på område innanfor bygningsvern og arkeologi. Dette inneber at vi mellom 
anna har eit særleg forvaltningsansvar for dei automatisk freda kulturminna og for dei freda 
bygga. Fylkeskommunen har også ein viktig rolle som høyringsinstans etter Plan- og 
bygningslova, og skal legge til rette for og stimulere til at kommunane tek omsyn til 
kulturminne og kulturmiljø som viktige element og ressursar i sine omgjevnader. 
 
Som regional kulturminnemyndigheit skal fylkeskommunen følgje opp den nasjonale 
kulturminnepolitikken. Det er eit mål for det nasjonale kulturminnevernet at mangfaldet av 
kulturminne og kulturmiljø skal forvaltast og takast vare på som bruksressursar og som 
grunnlag for oppleving og vidareutvikling av fysiske omgjevnader. 
 
Fylkeskommunen har eit særskilt ansvar for å ha fokus på kulturminne av regional verdi og 
interesse. Samstundes er det klare forventningar om at fylkeskommunen bidreg med både 
faglege og økonomiske ressursar  for å ta vare på  dei kulturminna i fylket vårt som er av  
nasjonal verdi og interesse. Frå kommunane sin side  er det klare forventningar om at vi 

bidreg  med faglege og økonomiske ressursar for å ta vare på kulturminne av lokal verdi og 
interesse.  
 
Som regional utviklingsaktør har fylkeskommunen eit særskilt ansvar for å meisle ut ein 
regional kulturminnepolitikk. Han bør ivareta og følgje opp dei nasjonale føringane , men 
også ha ein klar regional profil. Rolla som utviklingsaktør i kulturminnepolitikken skal også 
syne igjen lokalt. (Viser til St.meld. nr. 16 (2004-2005): Leve med kulturminner).   
  
Formidling og utviklingsoppgåver 
Dei siste 10 åra har det vakse fram mange utviklingsprosjekt knytt til kulturminne. Ein kan 
her nemne Ausevik Bergkunstsenter, rekonstruksjonsprosjekta Ytre Moa i Årdal (gardsanlegg 
frå vikingtid) og Mona i Gloppen (langhus frå folkevandringstid) og formidlingsprosjektet 
knytt til Kvernsteinshistoria i Hyllestad. Då Riksantikvaren gjekk ut med ynskje om forslag til 
kandidatar til det nasjonale verdiskapingsprogrammet, var heile 17 søknadar frå fylket vårt 
representert. Dette viser noko av det store engasjementet rundt ivaretaking og bruk av 
kulturminne som ressursar i lokalsamfunna våre. I så nær som alle prosjekta har 
fylkeskommunen har vore inne med rådgjeving, og fleire av prosjekta har fått  økonomisk 
støtte gjennom mange år. 
 
Fylkeskommunen tilstrevar å ivareta utviklarrolla gjennom sakshandsamingsarbeidet generelt, 
men ser av vi i avgrensa grad greier å nå fram til folk med informasjon og kunnskap om 
kulturminna. For å nå målet vårt må vi difor velje oss nye innfallsvinklar som til dømes 
gjennom informasjonsarbeid i skuleverket gjennom Den kulturelle skulesekken, til historie og 
bygdelag der det kan vere aktuelt både med micro og makroprosjekt. Ein slik innfallsvinkel 
vil ha eit langt større potensiale til å engasjere folk og gje dei eit eigartilhøve til kulturminna 
samstundes som det er med på å skape nytt liv og engasjement på lokalt nivå. Her er det 
mykje å hente då Sogn og Fjordane er eit fylke med mykje spanande kulturhistorie. 
 
Utfordringar  
Fylkeskommunen har ei spanande, men svært utfordrande rolle i oppfølging av den nasjonale 
kulturminnepolitikken.  Lokale kulturminne skal løftast opp, utvalde kulturminne i fylket skal 
synleggjerast som unike for vår region og  vi skal ta vår del av fellesansvaret  for den 
nasjonale kulturarven. I seg sjølv kan det vere vanskeleg å  kategorisere kulturminne som er 
av nasjonal, regional eller lokal verdi.  Kulturminne av  regional verdi  kan godt vere av 
nasjonale interesse (til dømes bergkunsten i Ausevik) Det finst også døme på kulturminne av 
nasjonal verdi som til no har hatt ein avgrensa regional interesse (til dømes kvernsteinsbrota i 
Hyllestad). Vi har også døme på at kulturminne som fram til no har vore av lokal/regional 
verdi, er blitt av internasjonale interesse (til dømes dei eldre bygningsmiljøa i 
verdsarvområdet i Nærøyfjorden).  
 
Dei tunge forvaltningsoppgåvene som er pålagt fylkeskommunen krev store ressursar og går 
på bekostning av ressursar til skjøtsel og utviklingsprosjekt. Dette er ei stor utfordring når ein 
ser det i samanheng med utfordringane som ligg i kulturminnepolitikken: 

· Kulturminne og kulturmiljø vert ikkje i tilstrekkeleg grad teke i bruk som ressursar i 
samfunnsutviklinga. 

· Kunnskapen om og erfaringane med bruk av kulturminne som ressursar er mangelfull 
· Tapet av kulturminne akselererer samstundes som interessa for og merksemda rundt 

dei verdiane som ligg i kulturminne og kulturmiljø er aukande. 

For å halde oppe engasjementet rundt kulturminna, og for å kunne møte eit stadig aukande 
behov for fagleg bistand i kulturminneprosjekt, vil det vere naudsynt å styrke 
personalressursane. Utan ei slik styrking står vi i fare for å stagnere i rolla som regional 
utviklingsaktør på kulturminnefeltet, då ressursane vil i hovudsak vil måtte rettast mot dei 
lovpålagde forvaltningsoppgåvene. 
 
 
6.1  Verdsarv 
 
Status 
UNESCO si liste over verdsarven, World Heritage List, inneheld område eller objekt som er 
av uerstattelig kultur- eller naturverdi i ein global samanheng. Eit viktig satsingsområde for 
Noreg sitt Unesco-engasjement er å følgje opp verdsarvkonvensjonen sin globale stretegi for å 
oppnå ein meir geografisk og tematisk representativ verdsarvliste. I Noreg har vi i 2007,  
7 verdsarvområde, der to av dei ligg i Sogn og Fjordane: 

Urnes stavkyrkje og Vestnorsk Fjordlandskap (Nærøyfjorden og 
Geirangerfjorden). Dei andre er Helleristingane i Alta, Vegaøyane, Røros, Bryggen i 
Bergen og del av Struenmeridianene). 

 
Utfordringar 
Verdsarvstatus forpliktar og 
krev oppfølging og 
koordinering av ei rekke 
fagområde, bl.a. kulturminne, 
natur og miljø. Verdsarvstatus 
for viktige naturmiljø og 
kulturlandskap i fylket kan bli 
viktigare og viktigare for å 
marknadsføre fylket sine 
kvalitetar. Arbeidet  med 
verdsarvområda er viktig for 
Sogn og Fjordane, og er eit 
prioritert område for 
fylkeskommunen. 
 
 

 
 
Delmål og tiltak i planperioden 

· Bidra med faglig kompetanse og ei langsiktig planlegging for utvikling av områda. 
· Bidra med støtte til prosjekt som kan finansierast t.d. gjennom Norsk 

Kulturminnefond 
 
 
 



 45

6.2    Automatisk freda kulturminne 
 
Status og utfordringar 
Dei automatisk freda kulturminna omfattar alle spor etter menneskeleg verksemd frå slutten 
av siste istid for omlag 10 000 år sidan og fram til reformasjonen i 1537. Desse kulturminna 
gjev oss kunnskap om korleis folk levde og budde og kva slags samfunn menneska var del av 
i førhistorisk tid. Kulturminna utgjer  eit viktig kjeldemateriale, og dei er grunnlag for 
opplevingar for oss i dag og for framtidige generasjonar.� I landskapet i Sogn og Fjordane er 
det registrert om lag 1200 område med automatisk freda kulturminne. �
 
Fylkeskommunen har eit særskilt forvaltningsansvar 
for dei automatisk freda kulturminne og for å sjå til at 
skjøtsel av desse kulturminna blir drive på ein god og 
forsvarleg måte. Skjøtsel av kulturminne omfattar i stor 
grad fjerning av vegetasjon på og omkring kulturminna. 
På den måten vil kulturminna framtre tydelegare i 
kulturlandskapet og vise den viktige samanhengen 
mellom kulturminne og landskap. Skjøtsel er særleg 
viktig i dei tilfelle der viktige kulturminne skal visast 
fram til eit større publikum og i reiselivssamanheng. 
Ofte kan det omfatte tyngre tiltak, omfattande 
installasjonar samt informasjonsmateriell. Eit 
samarbeid med grunneigarar, grendelag, kommune og i 
enkelte tilfelle staten er her naudsynt. I enkelte tilfelle må ein også inn med 
spesialistkompetanse. Med den stadig meir tydelege attgroinga av landskapet i dag vil 
skjøtselsarbeid måtte bli via meir merksemd i framtida enn kva tilfelle har vore til no.  
 
Eit anna viktig fokus på kulturminnefeltet er formidlinga av dei nye kulturminna som kjem til 
kvart år. Gjennom arkeologiske registreringar og utgravingar vert det kvart år gjort spanande 
funn som lokalsamfunna er ivrige etter å få kunnskap om og nytte i så vel skule- som 
reiselivssamanheng. Ikkje alle kulturminne kan visast fram på visningssenter eller 
rekonstruerast i full målestokk, men alle kan formidlast på sin måte. Gjennom formidling på 
nettet, i form av ein artikkel i sogeskriftet, i tekst og bilete i ein informasjonsbrosjyre, som 
kveldsforedrag i samfunnshuset eller som kulturminneprosjekt på skulen. Her er 
moglegheitene mange. Manglande ressursar til formidling er forklaringa på at dette berre i 
liten grad vert gjort i dag.  
 
Delmål og tiltak i planperioden 

· Større del av tilgjengelige ressursar skal brukast på utviklingsoppgåver og skjøtsel, om 
nødvendig ved nedprioritering av andre oppgåver.  

· Eit utval eksisterande kulturminne og kulturmiljø skal formidlast og tilretteleggast for 
å vise kva verdi dei har kulturelt, sosialt og økonomisk.  

· Det skal utarbeidast årlige prioriterte tiltaksplanar for å styrke skjøtsel av utsette 
kulturminne. I planperioden skal det fokuserast på kystkultur, bergkunst og ruinar.  

· Fylkeskommunen skal prioritere bruk av eigne midlar på objekt ein har skjøtsels- og 
forvaltningsansvar for og prosjekt der ein kan få til samfinansiering og forpliktande 
samarbeid med andre aktørar.   

· Forvaltningsarbeidet skal sikre ei bærekraftig utvikling av kulturminna. 

6.3     Freda bygg 
 
Status og utfordringar 
Av nærare 6000 bygningar i landet som er freda ligg 199 i Sogn og Fjordane. Dette er i 
hovudsak vedtaksfreda bygningar, men også bygningar og kyrkjestadar som grunna alder er 
automatisk freda. Fylkeskommunen har forvaltningsansvaret for dei vedtaksfreda bygningane 
i fylket vårt. 
 

Eit overordna mål i 
kulturminnepolitikken er at 
eksisterande freda bygningar vert 
sikra enda betre og i tillegg utvide 
og gjere fredingslista meir 
representativ og vise mangfaldet i 
kulturarven vår. Fleire 
departement utarbeidar slike 
tematiske landsverneplanar for 
ulike typar kulturminne, der 
fylkeskommunen spelar inn 
bygningar og kulturmiljø som bør 
vurderast i desse planane. 
Fylkeskommunen bør vidare 
vurdere vårt utval av freda 
bygningar, for å ta vare på det 

som er spesielle kvalitetar i vår byggeskikk og historieforteljing. 
 
Eigarane av freda bygg har blitt pålagt ei stor og viktig oppgåve den dagen deira bygning eller 
bygningsmiljø vart vedteke freda. Eigarane har store utfordringar i høve til vanleg vedlikehald 
og antikvarisk restaurering. Hovudansvaret for å ta vare på freda bygningar ligg hos eigarane, 
men staten har som målsetting å betre vilkåra og auke eksisterande tilskotsordning. Ei viktig 
oppgåve for fylkeskommunen er å ha kompetanse og ressursar nok til å ha ei planmessig og 
fagleg oppfølging i samband med restaureringsarbeida. Fleire av dei freda bygga har og stort 
verdiskapingspotensiale og burde følgjast betre opp av fylkeskommunen i høve til andre 
fagområde.  
 
Delmål og tiltak i planperioden 

· Fylkeskommunen skal etablere ein bevist politikk for freda bygg og anlegg. I løpet av 
planperioden skal det lages ein gjennomføringsplan for å få eit representativt utval av 
freda bygg i fylket.   

· Arbeide for at private eigarar av freda bygg skal gjevast betre rammevilkår gjennom 
auka kompensasjon for utgifter til antikvarisk vedlikehald. 

· Fylkeskommunen vil etablere ei ordning med byggeleiar for restaurering av freda 
bygg for å sikre kvalitet på tiltaka og rett bruk av offentlege tilskotsmidlar.  

· I utdanning av tømmarar og snekkarar ved enkelte vidaregåande skular i fylket, skal 
det gjennom eit tett samarbeid mellom fagmiljøa og forvaltning, etablerast opplæring i 
bygningsvern og gamle byggemetodar innan skuleåret 2011/2012.  

6.4   Verneverdige bygg og bygningsmiljø 
 
Status og utfordringar 
Medan dei freda bygningane skal vere eit lite utval av representative bygningar og 
kulturmiljø, vil vi framleis ha mange bygningar med høg verneverdi som er like viktige for 
enkeltmenneske og i samfunnsplanlegginga. Fylkeskommunen si oppgåve er difor å vere ein 
pådrivar for at kulturminne skal stå sentralt i utviklingsarbeid og verdiskaping, både gjennom 
internasjonalt samarbeid, ovanfor kommunane men også frivillege organsisasjonar og private 
initiativ. I tillegg til rådgjeving og deltaking i utviklingsprosjekt, er økonomisk støtte og 
fagkompetanse innan bygningsvern det som er mest etterspurt.   
 

Kommunar som har utarbeida 
verneplanar eller 
kommunedelplanar for 
kulturminne, gjev  forvaltninga eit 
betre grunnlag for vurdering og 
prioritering av kulturminne med 
høg verneverdi. For kommunar 
som ikkje har noko form for 
prioritering av sine kulturminne, 
vert vurderinga frå 
fylkeskommune si side meir 
utfordrande. Det er likevel viktig 
å ha med seg at samfunnstenkinga 
og kulturminnevernet stadig er i 
utvikling og at heilskapstenking 
og verdivurderingar endrar fokus 

og innfallsvinklar. Det er difor viktig at også kommunane rullerer vurderinga av sine 
prioriterte bygningar og kulturminnemiljø.  
 
Delmål og tiltak i planperioden 

· Fylkeskommunen skal stimulere kommunane til å utarbeide kulturminneplanar, som 
grunnlag for den kommunale stadutviklinga og prioritering av spesielt verneverdige 
kulturminne. 

· Fylkeskommunen skal arbeide for å auke statlege løyvingar til vedlikehald og skjøtsel 
av kulturminne. 

· Dei fylkeskommunale tilskotsmidlane skal ha eit hovudtema kvart år, slik at vi kan 
fokusere og få merksemd på dette kulturminnet. 

· Fylkeskommunen skal arbeide for at det vert oppretta fleire regionale 
kulturminnesenter som kan arbeide med: 

o Planlegging og utføring av restaureringsarbeid på verneverdige bygningar, 
fartøy og småbåtar.  

o Planlegging av gamle bygningar til næringsføremål.  
o Kulturlandskap og tilrettelegging av attraksjonar og reisemål.  
o Rådgjeving og kursverksemd.  

6.5  Kulturlandskap 
 
Status og utfordringar 
Kulturlandskapet vert til vanleg omtala som eit landskapet  forma av menneske, eller eit landskap  
påverka av menneskeleg aktivitet. Landskapet er ein del av vår kulturarv og her finn vi eldre og 
yngre kulturminne side om side eller lagvis over kvarandre. På den måten fungerar 
kulturlandskapet som eit historisk arkiv.  
 
For naturverninteresserte er landskapet viktig 
som økologisk ressurs. For skule- og 
universitet er landskapet ei kjelde for 
undervising og forsking. Rekreasjonsverdien i 
landskapet er på same vis viktig for folks 
mentale og fysiske helse. Det er ikkje berre 
mangfaldet i seg sjølv som er viktig, men den 
historiske samanhengen og heilskapen det er 
ein del av. Kulturlandskap har altså ulike 
verdi for ulike grupper av menneske.  
 
 I Sogn og Fjordane har vi ulike typar av 
kulturlandskap, frå kystlandskap med typiske 
lyngheiar til brattlente fjordlandskap, 
innlandsbygder med dal- og fjellandskap. Dei ulike landskapstypane har alle karakteristiske 
spor etter menneskeleg verksemd og busetnad gjennom faste kulturminne av alle slag. Ein 
stor del av dette er fram til no halde i hevd av  aktive lokalsamfunn med jordbruk og fiskeri 
som hovudnæring. Det skjer i dag ei endring av driftsformene i landbruket, samtidig med at vi 
omdisponerarstadig stadig større areal til andre føremål enn til tradisjonelt landbruk. Det er på 
den måten ein fare for at viktige kulturminne og kulturmiljø blir heilt borte eller får heilt 
andre omgjevnader enn det vi er vant med.    
 
Skal eit menneskeskapt landskap takast vare på uforandra, må det kontinuerleg haldast ved 
like. Kulturlandskapsperspektivet snur opp ned på våre tradisjonelle tankar kring vern. Det 
vert gjerne tale om større grupper av kulturminne som historiske strukturar i landskapet. Vern 
av grupper med kulturminne vert stadig ei meir sentral målsetjing. Ved dei stor torvmyrane i 
lyngheiområdet er det ikkje berre tale om å verne eitt representativt torvhus. Det historiske 
biletet og sjølve opplevinga av landskapet, knyter seg til heile gruppa av torvhus og 
myrområdet rundt. Det same gjeld for naust og sjøhusmiljø eller for dei mange fine stølane 
våre. Skjøtsel av kulturminne i ein større landskapssamanheng vert truleg meir aktuelt i tida 
som kjem.  
 
Delmål og tiltak i planperioden 

· Fylkeskommunen skal hjelpe fram natur- og kulturbasert næringsutvikling som er 
inspirert av kvalitetar i kulturlandskapet 

· Fylkeskommunen skal medverke til at omsynet til kulturlandskap inngår i 
kommuneplanarbeid. 

· Fylkeskommune vil styrke samarbeidet med andre instanser for å få ei betre 
oversikt over kulturlandskapsverdiane i fylket.  

6.6  Fartøyvern 
 
Status og utfordringar 
Fartøyvernet i Noreg er etablert for å sikre og bevare flytande kulturminne. ”Vern gjennom 
bruk” er den verneideologien som også her blir forstått som den beste. Målet for fartøya er 
at restaureringsarbeidet kan ferdigstillast og at ein langt på veg kan vere i stand til å drifte 
båtane med inntening når restaureringa er ferdig.  
 
Sogn og Fjordane Fylkeskommune slutta seg på slutten av 90-talet til vedtaket i SAVOS-rådet  
(samarbeidsorgan for Vestlandsfylka og Agder). Intensjonane med SAVOS si fartøyvernliste er at 
den skal vere ei rettesnor for korleis vi bør ivareta breidda i fylket si fartøyhistorie.  
Galeasen Svanhild og M/S Atløy har vore dei høgast prioritert fartøy gjennom mange år. Vi har i 
tillegg gitt tilskot til restaureringa av M/S Stangfjord.  
 
Autolinebåten Haugefisk er ein av dei siste av ein førstegenerasjon autolinebåtar. Haugefisk 
representerer ein viktig del av den moderne fiskerihistoria vår, og i 2006 gav Riksantikvaren båten 
status som verneverdig skip. Ein stor del av verdiane i vårt distrikt er bygt opp på denne 
flåtegruppa og det er knytt eit sterkt lokalt engasjement og lokal identitet til den nære 
fiskerihistoria vår.  Det er viktig  at også representantar for den nyare tids flytande kulturminne kan 
ivaretakast for dokumentasjon og formidling av vår nære kysthistorie. 
 
I dag er det 8 fartøy frå Sogn og Fjordane som er registrert i SAVOS si fartøyvernliste. Nokre 
av desse er ikkje lenger aktuelle til å stå på lista. Restaurering av fartøy er svært kostbart og 
med avgrensa midlar må det til ei klar prioritering av kva for fartøy ein skal satse på. I tillegg 
må det til forpliktande samarbeid mellom mange aktørar for å sikre verdiane. 
 
Delmål og tiltak i planperioden 

· Utarbeide ein oppdatert oversikt over verneverdige fartøy, og utarbeide ei prioritert 
liste som gir grunnlag for tiltak innafor ei realistisk økonomisk ramme. 

 
 
 
Spørsmål/problemstillingar til drøfting i høyringsr unden som gjeld heile feltet 
”Utvikling av  kulturminneverdiane”  
 

· I kva grad bør fylkeskommunen prioritere formidlingsoppgåver og skjøtselstiltak 
høgare, om nødvendig ved nedprioritering av andre oppgåver? 

· Korleis kan fylkeskommunen vere ein aktiv part i arbeidet med verdsarvområda? 
· Kvifor skal fylkeskommunen prioritere arbeidet med å sikre utvalde kulturmiljø og  

kulturlandskap i fylket? 
· Kva rolle kan musea spele i kulturminnearbeidet? 
· Kva rolle kan fylkesarkivet og biblioteka spele i kulturminnearbeidet? 

7.0 ABM – sektoren 
 
 
7.1 Arkiv  
 
Status 
Fylkesarkivet i Sogn og Fjordane vart etablert i 1983. Arkivet si hovudoppgåve er vern, 
registrering og formidling av stadnamn, privatarkiv, kommunale arkiv, fylkeskommunale 
arkiv, foto, film, musikk, lydopptak, livsminne og anna kjeldetilfang og dokumentasjon. 
Arkivet fekk nytt magasin på 10.000 hyllemeter i 2006. Dette skal og vera felles arkivdepot 
for kommunane i fylket.  
 
Fylkesarkivet har sidan etableringa i 1983 utvikla seg til å bli ein stor kulturverninstitusjon i 
Norsk målestokk, med eit robust fagmiljø og ei brei oppgåveportefølje.  
 
Kommunearkivordninga vart oppretta i 1987. Alle 26 kommunar og fylkeskommunen vart 
med i 2001. Hovudoppgåvene til kommunearkivordninga er å gje rettleiing og råd til 
kommunane i arkivspørsmål, og å ordne, registrere og formidle frå kommunearkiva.  

Gjennom eit breitt samarbeid er det etablert eit  Arbeidararkiv for fylket, med eige styre og 
fylkesarkivet med det arkivfaglege ansvaret.  Føremålet med Arbeidararkivet er å sikre at 
historisk dokumentasjonsmateriale frå arbeidarrørsla i fylket vert teke vare på og gjort 
tilgjengeleg for bruk. 

I 1995 etablerte Fylkesarkivet internettenester, og var pionerar på området i Noreg. Sidan har 
denne delen av tenestene utvikla seg med eksplosiv fart, og er no den viktigaste 
utviklingsmotoren for institusjonen, og som legg føringar på mykje av det faglege arbeidet. 
 
Fylkesarkivet har no fått gode og eigna lokale, med dimensjonering for dagens og framtidas 
behov. Samstundes med opninga, vart det etablert nye tenester for oppbevaring av papirarkiv 
og elektroniske arkiv for kommunane og fylkeskommunen.  
 
Ei raud tråd gjennom heile denne perioden har vore formidling, særleg formidling på nye og  
utradisjonelle måtar. Gjennom bruk av ny teknologi har kulturarven nådd ut til eit breiare 
publikum enn tidlegare, og bunde fylket saman. Dei viktigaste eksterne samarbeidspartnarane 
har vore kommunane i fylket. Heilt avgjerande har det og vore at fylkeskommunen som eigar, 
har stått som garantist for eit langsiktig utviklingsperspektiv. 
 
 
Utfordringar 
På mest alle område har arkivet store oppgåver når det gjeld ordning og registrering av 
materiale. Det nye magasinet gir gode arbeidstilhøve på dette området, men arbeidet er 
krevjande og må planleggjast i lange tidsspenn.  
 
På vernesida er det særleg arbeidet med foto og dokumentasjon til desse som må prioriterast. 
Her treng vi munnlege kjelder og så langt er det teke svært lite vare på den munnleg 
tradisjonen i fylket. Vi bør starte arbeidet med å byggje opp eit arkiv for munnleg 
tradisjon/livsminne i Sogn og Fjordane. I dette ligg det mellom anna å få i gang eit omfattande 
intervjuarbeid i fylket. Det gjeld alle typar menneske som har levd i ulike samanhengar og 
rollar gjennom 1900-talet. Det har vore enorme endringar i dette fylket dei siste 70 åra, og 

snart er minna om mange livsformer borte. Dette kan bli eit verkeleg ”folkearkiv”. Vi bør og 
ta opp dette med grannefylka om me kan få til eit større felles prosjekt. Dette vil vera eit 
kjeldemateriale med stor strategisk verdi, særleg pga formidlingspotensialet i stoffet, t.d. vil 
det gje skulane mykje og det vil og styrka innhaldet i ABM-institusjonane. 
 
Andre store oppgåver er digitalisering, auka formidling og sterkare samhandling med 
kommunane og viktige brukargrupper. Arkivet må og arbeida for å fremja forskingsarbeidet. 
Tilbod til framandspråklege grupper og informasjon frå arkivet på fleire språk er andre viktige 
oppgåver. 
 
Det er og viktig at Fylkesarkivet vidareutviklar rolla som teneste- og innhaldsprodusent. 
Institusjonen skal ikkje berre vere ein ”råstoffleverandør”, dvs stille kjelder til rådvelde som 
andre kan bruk. Fylkesarkivet skal også sjølve produsere innhald basert på eigne kjelder, til 
dømes gjennom å vidareutvikle Kulturhistorisk leksikon og Skulestova.no 
 
Plattforma for å vidareutvikle Fylkesarkivet er god. Målet er å stadig utvikle nye tenester til 
folket i Sogn og Fjordane, og dei mange utanfor fylket med tilknyting til og interesse for Sogn 
og Fjordane.  
 
Skal vi skape eit heilskapleg og fullgodt tilbod innanfor arkivområdet for vår region, må ein 
søke å samordne kjelder og få til ei samla formidling. I dag er det slik at store mengder 
historiske verdfulle arkiv frå Sogn og Fjordane er oppbevart i Statsarkivet i Bergen. Til saman 
utgjer desse ein umisteleg del av Sogn og Fjordane sin historie. Det er historiske grunnar til at 
arkiva står i Bergen. Bergen var i fleire århundre det dominerande senteret på Vestlandet, med 
ressursar og kompetanse som ein den gong mangla i vårt fylke.   
 
No er situasjonen endra, og det er ingen ressursmessige eller faglege grunnar til at ikkje desse 
arkiva kan førast attende til Sogn og Fjordane. Fylkesarkivet har gode lokale og eit robust 
fagmiljø som kan forvalte kjeldematerialet. Det er ingen grunn lenger at arkiva frå fylket skal 
oppbevarast i Bergen. Det vil vere meir eit økonomisk spørsmål om det er riktig prioritering å 
bruke ressursar på å få tilbake kulturskattar som har god og forsvarleg oppbevaring der dei er. 
Det er kanskje enno viktigare at dei kjem inn i den samla formidlingspakka. 
 
Delmål og tiltak i planperioden 

· Styrke arbeidet med formidling til ulike brukargruppe 
· Utvikla tenestene på Internett med auka innhald og meir brukarstyrde tenester 
· Styrka arbeidet med vern, registrering og formidling av foto/film 
· Etablere eigne tenester for munnleg tradisjon, ”folkearkivet”. 
· Styrka samhandlinga med andre delar av kultursektoren, med andre kulturinstitusjonar 

og med kommunane. 
 
 
Spørsmål/problemstillingar til drøfting i høyringsr unden 
 
Korleis kan kompetansen innan fylkesarkivet nyttast best mogleg i utvikling av kulturlivet i 
fylket? 
Korleis kan materialet som er samla nyttast i å styrkje identitet og forståing av eige fylke? 

7.2 Bibliotek 
 
Status 
Fylkesbiblioteket er eit service- og utviklingsorgan for biblioteksektoren i fylket, og skal 
støtte, supplere og utvikle biblioteka i fylket. Fylkesbiblioteket samarbeider med kommunane 
om mobil bibliotekteneste og gir folkebiblioteka i fylket råd og rettleiing, deltek i 
utviklingsprosjekt og arrangerer kurs og møte for bibliotektilsette. Fylkesbiblioteket sin 
verksemd er heimla i lov om folkebibliotek og hovudoppgåvene her er knytt til rettleiing og 
fjernlånsverksemd. Fylkesbiblioteket er og pålagt å samarbeide med 
utdanningsmyndigheitene i fylket. 
 
Folkebiblioteka skal vere attraktive møteplassar i lokalsamfunnet, og arenaer for kunnskaps-, 
kultur- og litteraturformidling for alle brukargruppe og stimulere kulturelt mangfald og sosial 
integrering. Biblioteka skal også bidra til å utjamne digitale skilje. Folkebiblioteka har 
litteraturformidling og lesestimulering som eit hovudområde. Det må satsast vidare på 
utvikling av nettbaserte tenester for å synleggjere biblioteka sine tilbod. 
 
Skulebiblioteka er viktige både når det gjeld lesestimulering og opplæring i 
informasjonskompetanse/digital kompetanse. Skulebiblioteka i grunnskulane i fylket er, med 
få heiderlege unntak, dårleg utbygde og det trengst eit løft for å få desse opp på akseptabelt 
nivå. Ein opptrappingsplan for bibliotek i vidaregåande skule blei vedteke av Hovudutval for 
Opplæring november 2006. Her peikar ein på kva eit skulebibliotek skal og kan vere. 
Gjennomføring av planen vil føre til betre bibliotektenester ved alle dei vidaregåande skulane 
i fylket. Regjeringa vil satse på å gjennomføre program for skulebibliotekutvikling frå 2008. 
 
Lesestimulering og litteraturformidling er svært viktig for alle og barn og unge, i sær for at dei 
skal utvikle seg til sosiale, reflekterte og engasjerte menneske. Biblioteket som inngang til 
litteraturen og språket er soleis kanskje den viktigaste kulturberaren vi har. 
Fleire undersøkingar dei seinare åra synar at norske barn er dårlegare lesarar enn barn i dei 
fleste andre vestelege land. I 2003 vart lesestimulering til barn og unge difor eit av 
satsingsområda for regjeringa. Prosjektet Gi rom for lesing 2003-2007 har ført til at skulane 
har satsa sterkare på lesing. Fylkesbiblioteket har auka fokus på litteraturformidling til barn 
og unge. Fylkesbiblioteket har også satsa på auka samarbeid med opplæringsavdelinga i 
fylkeskommunen og utdanningsavdelinga hos Fylkesmannen.  
 
Forfattarbesøk til skulane er eit viktig arbeidsområde for fylkesbiblioteket. Desse tilboda har 
fått svært gode evalueringar, men fylkesbiblioteket er langt frå å dekke behovet på dette 
området og har måtte gjere avgrensingar. I 2005 utarbeida fylkesbiblioteket utgreiinga 
Litteraturformidling i Sogn og Fjordane, eit tilbod for framtida i samarbeid med 
utdanningsavdelinga hos Fylkesmannen og Den kulturelle skulesekken. Denne vart vedteke 
av fylkestinget juni  2005. Her blei det peikt på trong for samordning av fylket sine 
litteraturtilbod og utvikle og endre tilbodet i takt med samfunnsendringane. 
Litteraturformidling er og eit nasjonalt satsingsområde for biblioteka. Her vil litteratursider på 
nett vere eit viktig bidrag. 
 
Utfordringar  
Den nye fylkeskommunen si rolle som forsterka utviklingsaktør vil  gi ein ekstra drivkraft til 
ei positiv utvikling innafor bibliotekområdet. Ikkje minst vil det styrke det regionale 
bibliotekleddets rolle som strategisk planlegger i samspel med det politiske systemet og det 

statlege og kommunale nivået. Her vil gjennomføring av Bibliotekreform 2014 der 
fylkesbiblioteka er tiltenkt ei viktig rolle, vere den store utfordringa. 
Bibliotekreforma skal styrke biblioteka slik at alle uansett bustad kan få tilgang til gode 
bibliotektenester. For å få til dette vil ein konsentrere seg om :  

· vidareutvikle kultur- og litteraturformidlinga i biblioteka   
· vidareutvikle nye digitale bibliotektenester 
· setje i verk  program for skulebibliotekutvikling  
· etablere sterkare og meir kompetente bibliotek og finne gode samarbeidsløysingar 

mellom ulike typar bibliotek 
· fornye den samla kompetansen i biblioteksektoren.  

 
Informasjonsflaumen er i dag eit større problem enn mangel på informasjon. Det kan ofte vere 
vanskeleg å skilje seriøs informasjon og kunnskap frå useriøs og direkte villeiande 
informasjon. Dette gjer informasjonssøkinga meir kompleks, og skaper trong for assistanse og 
opplæring i metodisk informasjonssøking og kjeldekritikk. Informasjonskompetanse er ein 
viktig del av den digitale kompetansen, som blir definert som ” … ferdigheter, kunnskaper, 
kreativitet og holdninger som alle trenger for å kunne bruke digitale medier for læring og 
mestring i kunnskapssamfunnet.” (Digital skole hver dag, ITU 2005). Kunnskapsløftet 
definerer digital ferdigheit som ei grunnleggjande ferdigheit, og digital kompetanse er eit 
satsingsområde i skulen.  
Fylkesbiblioteket har ei stor og viktig oppgåve med å vedlikehalde og utvikle 
informasjonskompetansen hos bibliotekpersonale og lærarar i fylket. 
 
IKT utviklinga har hatt stor innverknad på fylkesbiblioteket sitt arbeid, bl.a. når det gjeld 
oppgåver knytt til fjernlån, kompetanseutvikling og regional samordning.  
Ei viktig oppgåve for fylkesbiblioteket er rettleiing og koordinering av biblioteka sine ikt-
løysingar, som elektronisk biblioteksystem, heimesider og mediebase på nett. I tida framover 
vil det bli satsa meir på å involvere brukarane i samband med biblioteka sine nettenester (web 
2.0/ bibliotek 2.0). 
Det blir viktig å gi tilgang til biblioteket sitt materiale digitalt - anten direkte tilgjengeleg på 
nett, eller at brukaren via nett kan bestille materialet og få det tilsendt til ynskt bibliotek.  
Eit samarbeid på IKT-sida kan vere grunnlaget for samarbeid også på andre områder, som t.d. 
kompetansedeling, transportordningar, felles innkjøpsordningar m.m. 
 
Delmål og tiltak i planperioden  

· Fylkesbiblioteket skal spele ei aktiv rolle i gjennomføringa av Bibliotekreforma 2014 
for å: 

o Styrke og utvikle kultur- og litteraturformidlinga 
o Utvikle biblioteka sin fagkompetanse 
o Utvikle nye digitale brukarstyrte bibliotektenester  
o Initiere samarbeidsmodellar mellom biblioteka 

· Stimulere leselyst og interesse for litteratur, spesielt hos barn og unge 
· Gje profesjonell støtte til informasjonssøking og læringsressursar der kvalitet og 

kjeldekritikk er bærande element 
· Bidra til at biblioteka vert inspirerande inkluderande møteplassar og læringsarenaer 
· Motverke digitale skilje i befolkninga 
· Følge opp statleg program for skulebibliotekutvikling 
· Utvikle fagkompetansen hos bibliotektilsette 

Spørsmål/problemstillingar til drøfting i høyringsr unden 
 
Korleis kan fylkesbiblioteket best hjelpe til å utvikla dei andre biblioteka i fylket? 
Korleis kan biblioteka samarbeide for å gje best mogleg tilbod til innbyggjarane og kva for 
rolle kan fylkesbiblioteket ha i dette? 
Kva for rolle skal fylkesbiblioteket ha i litteraturformidling og lesestimulering i 
lokalbibliotek og skule? 
 
 
 
 
 
 
 

 
Forfattarturnè

7.3 Museum 
 
Eit museum er ein ikkje-kommersiell, permanent institusjon som skal tene samfunnet og 
samfunnsutviklinga. Institusjonen skal vere open for publikum. Eit museum skal samle inn, 
bevare og sikre, forske i og formidle og stille ut materielle vitnemål om menneska og 
omgjevnadane deira. Føremålet er å gje høve til studier, opplæring og oppleving.  
 
Status 
Sogn og Fjordane har i dag med fem konsoliderte museum. Målet for den store nasjonale 
museumsreforma som er gjennomført, har m.a. vore at: ”Den framtidige organiseringa av 
sektoren skal bevare og styrke lokal engasjement og deltagelse i kulturvernet, sikre faglig 
kompetanse på regionalt nivå og danne grunnlaget for en samordning i et nasjonalt nettverk. 
Utgangspunktet er kvalitetsheving, ikkje sentralisering.” 
 
Musea i fylket dekkjer kvar sine geografiske område, og har i tillegg fylkesdekkjande 
tematiske ansvarsområde.  
 
Musea i Sogn og Fjordane er viktige møteplassar i lokalmiljøet med høg fagleg kompetanse. 
Fleire av musea slit med dårlege og dels manglande magasin, noko som gjer at dei ikkje kan 
ta imot nye ting til musea.  
 
Samarbeidet musea imellom, og med kommunane, skulane, reiselivet og fylkeskommunen er 
godt.  
 
Utfordringar 
Det ligg store utfordringar på den bygningsmessige sida for musea i fylket. Fylkeskommunen 
er innstilt på å vere med på ei oppgradering og utvikling av bygningsmassen ved musea. Både 
økonomisk og samordningsmessig er dette ei krevjande oppgåve då det involverer både og 
kommunane og staten. 
 
Utvikling av fellestiltak og samordna satsingar er utfordrande men naudsynt. Som konsekvens 
av satsinga på fellesmagasin må det også utmeislast ein plan for felles innsamlingspolitikk. 
 
Det må forventast at musea i fylket står fram som moderne samfunnsinstitusjonar med eit 
balansert fokus på innsamling, bevaring, forsking og formidling. Sogn og Fjordane 
Fylkeskommune ynskjer å medverke til vidare styrking og utvikling av musea i ei slik retning. 
 
Satsinga i musea må ha vekt på å ha eit kontinuerleg trykk på digitalisering av katalogar, foto, 
etc. Det er og viktig å ha fokus på å utvikla interaktive tenester. Ei heilt konkret utfordring for 
musea er å ta i bruk nettet til formidling mot skular, og sjå på korleis musea sitt arbeid her kan 
koordinerast/integrerast i www.skulestova.no eller andre relevante nettilbod til skulane. I dag 
stiller dei fleste musea i utgangspunktet svakt i forhold til nettbruk mot skuleverket og andre 
eksterne brukarar. 
 
Delmål og tiltak i planperioden 

· Vurdere ytterligare konsolideringstiltak for å få tenleg storleik og effektiv drift. 
· Etablere gode fysiske arbeidsvilkår gjennom eit ambisiøst utbyggingsprogram ved 

realisering av  
o Nybygg for Sogn og Fjordane kunstmuseum 
o Nybygg for Norsk Reiselivsmuseum 

o Magasin/utstillingslokaler for Sunnfjord Museum/fellesmagasin for musea 
o Indre Sogn Kunstsenter 
o Besøkssenter på Astruptunet  

· Utvikle plan for felles innsamlingspolitikk for musea  
· Stimulere fellestiltak og samordna innsats hjå musea 
· Etablere samarbeid med Hordaland når det gjeld tekstilkonserveringstenester 
· Utvikla eit tettare samarbeid med kommunane, reiselivet og med lag og organisasjonar 
· Utvikla samarbeidet med skuleverket  og betre tenester til barn og unge 
· Ta i bruk nettet til formidling mot skular, og sjå på korleis musea sitt arbeid her kan 

koordinerast/integrerast i Kulturnett Sogn og Fjordane, www.sfj.kulturnett.no , 
www.skulestova.no og andre relevante nettilbod til skulane.  

 
 
Spørsmål/problemstillingar til drøfting i høyringsr unden 
 
Kva rolle bør musea spele i utviklinga av kulturliv og identitet? 
Kva bør vere dei viktigaste oppgåvene for musea i ein heilskapeleg reiselivssatsing? 
Korleis skal eit moderne museum vere for å kommunisere med ungdom? 

7.4 ABM – samarbeid  -  Nettbasert kulturformidling. 
 
Utvikling og status 
Sogn og Fjordane  starta opp samarbeidet kring 1996, og Kulturnett Sogn og Fjordane og 
Kulturhistorisk Atlas og Leksikon vart etablerte i 1998. Gjennom prosjektet Nettbasert kultur 
– og kunnskapsformidling (2005-2007) vart fylket peika ut som prøvefylke. I dag er Sogn og 
Fjordane eit føregangsfylke på dette området. Erfaringane med nettbasert kulturformidling har 
synt at det er mykje å henta på denne type samarbeid mellom arkiv, bibliotek og musea i Sogn 
og Fjordane. Det har ført til betre tenester frå institusjonane og eit meir samordna 
tenestetilbod til brukarane. 
 
Utfordringar. 
Det er ein føresetnad for ei samla satsing at alle ABM-institusjonane har på plass god digital 
infrastruktur, god kompetanse og gode digitale tenester på nettet. Det er særleg musea og 
kunstmuseet som må prioriterast dei næraste åra.  
Samarbeidet med kommunane, lag og organisasjonar og næringslivet må styrkast. 
Kulturnett Sogn og Fjordane bør utviklast vidare med meir interaktive tenester (web 2.0), 
meir brukartilpassa tilbod, og moderne tilbod til mobile brukarar. Tilbodet til barn og unge 
bør og styrkast og det må utviklast tenester på fleire språk.  
Arbeid med digitalisering av katalogar, foto, etc., og utvikla interaktive tenester knytt til dette, 
er ei omfattande oppgåve som no er prosjektorganisert. Arbeidet bør organiserast som eit 
kontinuerleg arbeid. 
 
Gjennom ABM-samarbeidet i Sogn og Fjordane ynskjer ein å vise eksempel på korleis 
samarbeid kan styrka kulturlivet på fylkesnivå, og at Kulturnett Sogn og Fjordane er eit 
relevant tilbod til alle i fylket.  
 
Delmål og tiltak i planperioden 

· Kulturinstitusjonane i fylket skal vere i tet på digitale tilbod og ha gode  
læringsarenaer   

· Det skal utarbeidast ein plan med mål og strategiar for eit framtidsretta arbeid innan 
ABM områda som mellom anna vurdere å etablere eit formalisert ABM samarbeid 
med formål å: 

o styrke og fremje kulturarbeidet  
o gi alle institusjonane tilgang til ny teknologi og få innarbeidd nye brukarvanar 
o gje fleire, betre og meir relevante tilbod til folk i fylket  
o få Nettbaserte tenester som framstå samla og integrerte der dette er ei føremon 

for brukarane  
o styrka samarbeidet med andre institusjonar og fylka på Vestlandet  

· Utvikla ein plan for korleis institusjonane  kan  verta gode aktørar i ei stadig meir 
digitalisert samtid med snøgt vekslande brukarkrav 

· Etablere tenester på nettet som avspelar og fremjar arbeidet i heile kultursektoren og 
tilbyr relevante tenester til alle i fylket. 

 
Spørsmål/problemstillingar til drøfting i høyringsr unden 
 
Korleis kan ABM samarbeidet med nettbasert kulturformidling, bli eit reiskap for 
kulturutviklinga i fylket? 
Korleis kan ein nytte erfaringane i samarbeidet for å fremje nye organisatoriske grep? 

8.0 Kultursamarbeid i andre samanhengar  
 
8.1 Internasjonalt arbeid 
 
Status 
Regionane samarbeider på tvers av landegrensene for å utvikle konkurransekraft; både i form 
av næringsutvikling og for å vere attraktive for kompetent arbeidskraft. For Sogn og Fjordane 
inneber denne tenkinga at vi arbeider systematisk saman med nabofylke, saman med regionar 
rundt Nordsjøen, europeiske fjellregionar og utvandrarnettverket vårt i Nord-Amerika. Elles 
er vi med på internasjonale initiativ etter ei vurdering av om arbeidet bidreg til å forsterke vårt 
eige utviklingsarbeid.    
 
Det overordna målet for internasjonalt arbeid er tufta på tidlegare vedtak i Fylkestinget i juni 
2000 der heiter at:  
 
”Det internasjonale engasjementet skal fremje næringsutvikling, bidra til løysing av 
miljøproblem og til at ungdom skal finne Sogn og Fjordane som eit attraktivt område å bu 
og arbeide. Informasjons – og kommunikasjonsteknologi skal bidra til å redusere fylket 
sine avstandsulemper i høve det internasjonale samfunnet”.  
 
Grunnlaget for at fylkeskommunen skal engasjere seg internasjonalt, er både at internasjonalt 
arbeid er eit mål i seg sjølv (særleg knytta til ungdomstiltak) og at vi engasjerer oss i 
internasjonale tiltak vi er gode på og som elles er i tråd med fylkeskommunal strategi. 
 
Vi ønskjer: 

· å få tilgang til impulsar og ny kunnskap (gjennom ungdomsutveksling, opplæring eller 
utvikling av informasjons- og kommunikasjonsteknologi) 

· å få tilgang til utviklingsmidlar frå EU-systemet 
· å løyse utviklingsoppgåver som treng samarbeid over landegrensene (meir gods frakta 

på båt) 
· å hevde våre interesser (jfr. arbeidet mot radioaktive utslepp frå Sellafield) 

 
Vi arbeider internasjonalt med sikte på å forsterke det utviklingsarbeidet som er prioritert i 
fylkesplanen.  Vi samarbeider om internasjonalt arbeid på Vestlandet for å forsterke det 
arbeidet både vi sjølve og Vestlandsrådet prioriterer. 
 
På nokre utviklingsområde er det spesielt naturleg å arbeide internasjonalt.  Fylkeskommunen 
vil med basis i programma spesielt prioritere: 
Næringsutvikling – Sogn og Fjordane har eit eksportorientert næringsliv 

· Ungdom – Ut for å få impulsar gjennom både gjennom kulturutveksling og gjennom 
formell og uformell læring 

· Miljø – døme: Nordsjøen sin miljøtilstand 
· Kunst og kulturarv – Både historisk og i dag samverkar vi med omverda  
· Informasjons- og kommunikasjonsteknologi – for å redusere ulemper med store 

avstandar.  

Utfordringar 
Fylkeskommunen må som forvaltningsorgan ta omsyn til aukande internasjonalisering og 
globalisering. Denne utviklinga er akselererande. Samstundes gir den oss nye og spennande 
moglegheiter.  
 
Vi treng ei avklaring på kva vi ser på som internasjonale satsingar og -arenaer det er  naudsynt 
og interessant å delta på, og kva vi ikkje ønskjer å engasjere oss i.  
 
Nokre av utfordringane våre er at vi har auka behov for erfaringskompetanse og på bruk av 
eksterne finansieringskjelder, vi har trong for å auke forståinga for vårt internasjonale 
engasjement ute og i eigen organisasjon, og at vi treng finansielle ressursar til bruk i den 
regional partnarskapen og for vår eigen del. 
 
Sogn og Fjordane som fylke og fylkeskommunen som organisasjon er oversiktleg. Det gir 
godt grunnlag for å bruke dei kompetransemiljøa vi har til å utvikle kvalitetssatsingar. Deler 
av den regionale partnarskapen sit i dag med stor kompetanse innan internasjonalt arbeid. 
Dette er kompetanse som vert etterspurd både nasjonalt og internasjonalt. Det gir oss eit 
særleg godt utgangspunkt for å utvikle internasjonale satsingar  innanfor den regionale 
partnarskapen. 
 
I perioden framover vil ein frå fylkeskommunen si side primært rette det internasjonale 
kulturarbeidet mot verdiskapingsprosjekt innan kulturminne og –formidling.  
 
I tillegg vil det vere ønskjeleg å følgje opp eit eige program innanfor ungdom og 
internasjonalisering. Dette vil bli gjort gjennom opplæringsavdelinga. For kultursektoren vil 
likevel særleg ungdom og demokratisering vere viktig.  
 
I tråd med strategien elles vil fylkeskommunen ha ei rolle som rettleiar og finansieringspart. 
Døme på aktuelle internasjonale prosjekt her, kan vere eit eige internasjonal teaterprosjekt 
(Sogn og Fjordane Teater), Kvernsteinsparken, det vestnorske fjordlandskapet som 
verdsarvområde, Norsk Country Treff, Bokbyen i Fjærland, for å nemne nokre.  
 
Den territorielle satsinga mot Skottland og Shetland vil elles til dels ha ein kulturfaktor, det 
same gjeld Kina-samarbeidet.  
 
Delmål og tiltak i planperioden 

· Utvikle relasjonar mellom tingstader rundt Nordsjøen med utgangspunkt i Gulatinget 
· Oppfølging av North Sea Trail (kopling mellom kulturminne, næring og 

kunnskapsnettverk) 
· Vidareutvikle den digitale kulturformidlinga 
· Formidle kunnskap om internasjonale program og rettleie aktørar som ynskjer å jobbe 

internasjonalt.  
· Vidareutvikle og stimulere internasjonal ungdomsutveksling 

 
Spørsmål/problemstillingar til drøfting i høyringsr unden 
 
Kva for internasjonalt samarbeid treng fylket for å utveksle idear og utvikle eige kulturliv? 
Korleis nytte den internasjonale satsinga til fylkeskommunen i det lokale kulturlivet i 
kommunane? 

8.2 Kultursamarbeid på Vestlandet 
 
Status 
Det ligg lange tradisjonar i kultursamarbeidet på Vestlandet; to og to fylkeskommunar 
imellom, eller alle fire fylkeskommunane imellom. Døme på etablerte samarbeidsprosjekt er 
Vestlandsutstillinga, Bokbåten og Vestnorsk Jazzsenter. I tillegg har fylkeskommunane 
delteke i fleire prosjekt, slik som Nordsjøløypa,  
 
Fylkeskommunane har dei same oppgåvene, og politisk, fagleg og administrativ kontakt og 
samarbeid skjer mest dagleg. Så vil det kunne vere skilnad i korleis enkelte område og enkelte 
satsingar vert prioritert over tid. Hordaland og Sogn og Fjordane har t.d. begge prioritert å 
etablere fylkeskommunale musikarstillingar innan tradisjonsmusikk, noko som har gitt 
grunnlag for konkerte samarbeidsprosjekt. Begge fylka er representert på verdsarvlista med 
bygningar; Bryggen i Bergen og Urnes stavkyrkje. Sogn og Fjordane og Møre og Romsdal 
har fjordane som verdsarvområde felles. I samband med etablering og utviking av 
Vestlandsrådet sitt arbeid vart det også gjort ein stor jobb med tanke på å sjå Vestlandet som 
ein eigen kulturregion der fleire statlege oppgåver og ordningar vart lagt ut.  
 
Utfordringar 
Samarbeid mellom to eller fleire fylkeskommunar krev god samordning politisk og 
administrativt. Ut frå dagens krav til kompetanse og profesjonalitet på alle område, kan det 
vere aktuelt å sjå nærare på om det er område ein kan utvikle seg vidare på med tanke på å ta 
eit ansvar, eller vere eit ressurssenter utover eige fylke slik t.d. Møre og Romsdal var overfor 
Sogn og Fjordane når det gjaldt å utvikle formidlingsarbeidet gjennom Den kulturelle 
skulesekken, og slik Sogn og Fjordane kan vere overfor dei andre fylka når det gjeld 
nettbasert kulturformidling.  
 
Det vil likevel liggje som ei utfordring for Sogn og Fjordane som ein ”veslebror” i dette 
samarbeidet. Der dei andre fylka har fleire større sentra/miljø, dels storbyar, har Sogn og 
Fjordane mange mindre kommunar og tettstader, noko som gjer at vi ikkje alltid har dei same 
ressursane tilgjengeleg i ein samarbeidssituasjon. Det vil vere ei utfordring å kompensere 
dette med gode forslag, kreative idear og gode og framtidsretta løysingar.  
 
Vestlandsidentiteten har vore omtala i samband med regionaliseringsdebatten. Kva er dette, 
kva er ein slik identitet knytt til av symbol, handlingar, haldingar, m.m.? Kor sterke er desse 
identitetsberarane i dag? Samarbeidet på Vestlandet er også sentralt når det gjeld å hevde 
interessene overfor sentrale styresmakter.  
 
Delmål og tiltak i perioden  

· Utvikle kontakt, samarbeid og  fellessatsingar mellom fylka på Vestlandet, og i regi av 
Vestlandsrådet.  

· Utvikle samarbeid innan nettbasert kulturformidling, oppfølgjing av 
Nordsjøløypearbeidet, gjesteatelier for kunstnarar, m.m.   

· Realisere samarbeidet mellom Hordaland og Sogn og Fjordane om tekstilkonservering 
innan museumsområdet.  

 
Spørsmål/problemstillingar til drøfting i høyringsr unden 
Kva for sterke sider har kulturlivet i fylket som kan nyttast i eit samarbeid på Vestlandet? 
Korleis kan vi nytta samarbeidet på Vestlandet til å effektivisera eige arbeid og utvikla 
kulturlivet? 

8.3 Kultur og næring 
 
Status 
Kultur i vid forstand spelar ei viktig rolle i økonomien i dag, nasjonalt og internasjonalt. 
Endra forbruksmønster med større krav til nye og annleis opplevingar, mobilitet og spørsmål 
etter individuelle tilbod har skapt store endringar. Samstundes skaper dette moglegheiter for 
dei med idear og kompetanse.  
 
Arbeidet med kulturbasert næringsutviking har m.a. sitt utgangspunkt i det faktum at 
kulturnæringar i privat regi har stort omfang, skaper store verdiar, og er ei raskt veksande 
næring. Det er likevel slik at storparten av denne aktiviteten skjer i dei folketette, urbane 
områda.  
 
I Sogn og Fjordane har arbeidet med kulturbasert næringsutviking fått større merksemd dei 
siste åra, m.a. gjennom fylkesplanen sitt fokus på tenesteyting og småskala næringsutvikling. 
Ein har sett at det ligg eit potensiale for verdiskaping og sysselsetjing innan kreative næringar, 
bruk av kunst, kultur og kulturarv i næringsutviklingssamanheng, m.m.     
 
Gjennom fylkesplanen er det sett fokus på kulturetableringar og rolla som tilretteleggjar for 
kreative næringar.  
 
Utfordringar 
Sogn og Fjordane er eit ressursrikt fylke. Det ligg godt til rette for opplevingsetableringar 
innan natur- og friluftsliv knytt til hav, fjell og fjord, bre, m.m. Også kulturarven representerer 
spennande moglegheiter for opplevingar; enten det gjeld tilrettelegging og presentasjon av 
kulturminner i løypetilbod, eller større enkeltkulturminner som t.d. Kvernsteinsparken i 
Hyllestad, Selje Kloster i Selje, Vågsberget i Vågsøy, m.m.   
 
Skal vi utvikle nye og unike produkt, vil det å byggje på tradisjonar og den kulturelle arven 
etter dei før oss, vere viktig. Det er her vi finn et ekte og spesielle. Utfordringa ligg i å 
omsetje lokale tradisjonar og kulturarv i nye produkt og tenester.  
 
Eit reisemål med sjel må vere natur- og kulturbasert. Både vi sjølve og gjestane våre er ute 
etter noko annleis. Vi må utvikle ein aktivitetsturisme, vi må satse meir på kysten vår, som 
representerer ein uoppdaga juvel i reiselivet, og - ikkje minst - vi må vise fram 
kulturlandskapet vårt. Det er dette som har gjort fjordane våre til verdas beste reisemål. Og 
det er dette som vert kalla berekraftig forvaltning. 
 
Galleri, festivalar, historiske spel, m.m. er også viktige element i tenkinga omkring 
kulturbasert næringsutvikling. Sogn og Fjordane bør også vere ein god stad for profesjonelle 
utøvarar innan kunst, teater, musikk, m.m. å etablere seg. 
 
Eit aktivt og kompetent rettleiings- og verkemiddelapparat er avgjerande for å lukkast med 
denne typen etableringar som også held høg kvalitativ standard.  
 
Den store utfordringa ligg i det å sjå kva som er den genuint skapande kunst- og kultur som 
har einverdi i seg sjølv, og kva som er dei næringsmessige sidene, eller ringverknadane ved ei 
etablering.  

Delmål og tiltak i perioden 
· Utvikle kunnskap og kompetanse om kulturbasert næringsutvikling innan 

rettleiingsapparatet  
· Samarbeide med kommunar, organisasjonar, institusjonar og verkemiddelapparatet 

med tanke på fleire etableringar i fylket innan  
o kreative næringar 
o natur- og friluftsliv 
o gjennom bruk av kulturarven.  

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Spørsmål/problemstillingar til drøfting i høyringsr unden 
 
Kva for kulturell infrastruktur bør fylkeskommunen bidra til å utvikle som grunnlag for å 
generere eller vidareutvikle opplevingsbasert næringsliv? 
Korleis kan fylkeskommunen bidra for å utvikle breidde i kulturbasert næringsliv? 

8.4 Tusenårsstaden Gulatinget 
 
Status 
Tusenårsstaden Gulatinget vart offisielt opna i august 2005. Staden har fått ei mektig 
utsmykking gjennom Bård Breivik sine steinskulpturar. Gulatinget skal vere eit historisk og 
kulturelt minne om innføring og utviklinga av folkestyre i Norge.  
 
Det er utarbeidd utvikingsplan for tusenårsstaden. 
 
Sommaren 2007 er første året med planlagt regulær drift på staden.  

 
Utfordringar 
Utfordringane er knytt til 
formidling, arenautvikling, 
aktivitetar og kultur og 
næringsutvikling (jf 
Utviklingsplanen som vart 
vedteken i Fylkestinget i 
desember 2006).  
 
Fleire av dei gamle tingstadane 
rundt Nordsjøen har ein høg 
status som kulturelle og historiske 
møtestader og attraksjonar. 
Gulatinget som tingstad har ikkje 
oppnådd same status  i Norge. Det 

er difor ei prioritert oppgåve for styringsgruppa for tusenårsstaden å arbeide for å auke den 
nasjonale statusen til Gulatinget samstundes som ein jobbar for å utvikle kontakten med 
tilsvarande stader, primært rundt Nordsjøen. 
 
For formidlingsarbeidet er det også naudsynt å få planlagt og på sikt realisert eit 
formidlingssenter på staden. 
 
Delmål og tiltak i perioden 

· Etablere gode formidlingsopplegg for ulike målgrupper  
· Vidareutvikle arenaen i tråd med prioriteringane i utviklingsplanen, m.a. gjennomføre 

forprosjekt for formidlingssenter 
· Motivere til aktivitetar på staden i regi av ulike grupper 
· Arbeide for auka nasjonal status, og delta aktivt i internasjonale nettverk/prosjekt.   

 
 
Spørsmål/problemstillingar til drøfting i høyringsr unden 
 
Kva skal til for å utvikle Gulatinget til eit nasjonalt og internasjonalt møtepunkt for 
demokratiutvikling?  
Korleis kan Gulatinget nyttast som ein ressurs for heile fylket? 

